
Ágrip 

Verkefnið fjallar um hlutverk og ábyrgð skólabílstjóra grunnskóla og 

samstarf þeirra við skólastjóra. Markmið rannsóknarinnar er tvíþætt: Að taka 

saman opinber fyrirmæli um hlutverk skólabílstjóra og enn fremur þekkingu 

og reynslu þeirra sem starfa við skólaakstur og bera ábyrgð á honum, með 

það fyrir augum að auka skilning á rannsóknarefninu en það hefur mjög lítið 

verið skoðað hér á landi. Gagnasöfnun var með tvennum hætti, annars vegar 

voru tekin viðtöl við þrjá skólabílstjóra og þrjá skólastjóra, sem allir höfðu 

langa reynslu í starfi. Hins vegar var gerð skjalagreining, þar sem farið var 

yfir þau lög, reglur, reglugerðir og samninga sem við skólaakstur eiga.  

Rannsóknarspurningarnar eru: 

 Í hverju felst starf skólabílstjóra grunnskóla samkvæmt opinberum 

gögnum um skólaakstur?  

 Hvernig skilgreina skólastjórar þriggja grunnskóla hlutverk og 

ábyrgð skólabílstjóra og hvernig stjórna þeir starfi þeirra? 

 Hvernig líta þrír skólabílstjórar í sömu skólum á hlutverk sitt og 

ábyrgð, hver eru samskipti þeirra við skólann og hvernig reyna þeir 

að stuðla að velferð og öryggi nemenda? 

Samkvæmt opinberum gögnum um skólaakstur felst starf skólabílstjóra 

fyrst og fremst í að aka nemendum til og frá skóla á öruggan hátt og 

framfylgja þeim lögum, reglum og samningum sem að því lúta. Helstu 

niðurstöður úr viðtölum rannsóknarinnar voru þær að skólaakstur gengur vel 

að mati allra viðmælendanna, þrátt fyrir að skólabílstjórum finnist 

skólaakstur stundum gleymast í skipulagi skóla. Allir voru þeir sammála um 

að starf skólabílstjóra snerist fyrst og fremst um að aka börnum til og frá 

skóla á farsælan og öruggan hátt. Skólastjórar báru almennt gott traust til 

skólabílstjóranna og skólabílstjórar lögðu áherslu á að koma vel fram við 

börnin, eiga við þau góð samskipti og gæta að öryggi þeirra. Skólastjórarnir 

voru ekki allir á sama máli um hvort þeir væru yfirmenn skólabílstjóra og ef 

svo var fannst þeim óljóst hvaða vald þeir hefðu yfir þeim. Hins vegar litu 

skólabílstjórarnir allir á skólastjóra sem sína yfirmenn. 





 

Abstract 

This dissetation relates to the responsibility and work of school-bus drivers 

and their cooperation with the school principals. The aim of the study was to 

gather data to deepen understanding of the subject, which has hardly been 

addressed in Iceland. Official documents regarding the work and duties of 

school-bus drivers were analysed and interviews were carried out with three 

school-bus drivers and three principles from an equal number of schools; all 

very experienced in their fields. 

The research questions are as follows: 

 What are the roles and responsibilities of school-bus drivers as 

stipulated by official documents regarding the running of school 

buses? 

 How do the principals of three different compulsory schools 

define the roles responsibilities of the school-bus drivers and how 

do they manage their jobs?  

 How do three bus drivers from the same schools define their roles 

and responsibilities, what characterises their relationships with the 

schools and in what way do they cater for the safety and 

wellbeing of the students? 

According to the official documents the job of the school-bus drivers is 

first and foremost to drive the students to and from the school safely, and 

implement relevant law, regulations and contracts. The main findings from 

the interviews were that all interviewees agreed that the school-bus 

transportation was going smoothly. However the bus drivers felt that 

sometimes their work was forgotten and not included in the organisation of 

the school. They interviewees agreed that the role of the school-bus drivers 

was first and foremost to drive the children to and from the school smoothly 

and safely. The principles respected and trusted the school-bus drivers and 

the drivers emphasised to treat the children with respect and have good 

relationships with them and ensure their safety. The principals where not all 

in agreement whether they where the managers of the drivers and if they 



 

were, they were unsure what power they had over them. On the other hand all 

of the school-bus drivers regarded the principles as their managers. 

1. Inngangur 

Undanfarna áratugi hafa orðið miklar breytingar á tilhögun skólaaksturs við 

grunnskóla. Heimavistir hafa verið lagðar niður og því þarf að aka daglega 

með nemendur til og frá skóla, í sumum tilfellum langar vegalengdir, enda er 

Ísland dreifbýlt land. Endurbætur á skólabílum og bættar samgöngur gera 

það að verkum að auðveldara er að ferðast með slíkum farartækjum en áður 

var, jafnvel um langan veg.  

Að mörgu er að huga í starfi skólabílstjórans. Hann þarf að fara eftir 

lögum og reglugerðum og þeim samningum sem gerðir hafa verið við 

sveitarfélög um skólaakstur. Öryggismál bifreiðarinnar þurfa að vera í lagi 

og þarf hann að aka við misjafnar aðstæður, enda margir vegir á Íslandi 

varasamir og veður mjög breytilegt. Einnig þurfa tímasetningar að standast. 

Það er ekki síður mikilvægt að huga vel að farþegum skólabíla, skólabörnum 

á aldrinum sex til sextán ára sem sum hver þurfa að ferðast með skólabíl í á 

þriðju klukkustund á hverjum virkum degi. Við þessu þarf að bregðast með 

auknu samstarfi milli aðila sem sjá um akstur skólabarna og stjórnenda 

skóla. Sú reynsla sem ég hef öðlast við akstur skólabarna og ekki síst ólík 

samskipti við nokkra skólastjóra er kveikjan að þessari meistaraprófsritgerð.  

Samkvæmt lögum um grunnskóla bera sveitarfélög ábyrgð og kostnað við 

rekstur almennra grunnskóla. Þau bera einnig ábyrgð á skipulagi 

skólaaksturs þar sem hann á við og þurfa að fara eftir reglum um tilhögun 

hans. Þær reglur setur ráðherra í samvinnu við Samband íslenskra 

sveitarfélaga. Skólaakstur er nemendum að kostnaðarlausu. Samkvæmt 

sveitarstjórnarlögum fer sveitarstjórn með stjórn sveitarfélagsins eftir 

ákvæðum laga og í grunnskólalögum kemur fram að sveitarfélög bera 

ábyrgð á skólaakstri (nr. 91/2008 og nr. 138/2011).  

Samkvæmt grunnskólalögum stjórnar skólastjóri skólanum, veitir faglega 

forystu og ber ábyrgð á honum gagnvart sveitarstjórn. Hann þarf að stuðla að 

samstarfi allra þeirra sem koma að skólasamfélaginu (nr. 91/2008). 

Fagmennska skólastjóra snýst um nemendur, menntun þeirra og velferð. 

Skólastjóri er yfirmaður skólabílstjóra og er í því ljósi vert að skoða starf 

skólabílstjóra grunnskóla og hvernig samskiptum hans við skólastjóra er 

háttað.  

Ljóst er að ábyrgð skólabílstjóra er mikil, gerðar eru kröfur til bílstjóra í 

lögum, reglugerðum og samningum en áhugavert er að vita hvernig þeim er 

fylgt eftir. Vegna reynslu minnar af starfi skólabílstjóra er mér málið afar 

hugleikið og tel ég það skyldu þeirra sem stunda skólaakstur að huga að 

velferð og líðan barna. Þeir þurfa að leitast við að skapa þeim öruggt og gott 

umhverfi á ferðum sínum í skólabíl. Faglegt starf skólabílstjóra skiptir þar 

miklu máli. En skortur á upplýsingum milli skólastjóra og skólabílstjóra 

getur haft neikvæð áhrif á líðan og velferð barna. Þrátt fyrir þetta hefur 

viðfangsefni ekkert verið rannsakað hér á landi. 

Í þessu verkefni er rannsakað hvað felst í starfi skólabílstjóra við 

grunnskóla samkvæmt lögum, reglum, reglugerðum og samningum við 

sveitarfélög. Með viðtölum er sjónum enn fremur beint að því hvernig þeir 

sjálfir og skólastjórar grunnskóla skilgreina hlutverk og ábyrgð skólabílstjóra 

og hvernig samstarfi þessara aðila er háttað. Einnig er skoðað hvernig 

samstarfið getur haft áhrif á velferð og öryggi barna sem eru farþegar í 

skólabíl. Markmið rannsóknarinnar er að taka saman þekkingu og reynslu 

þessara aðila, ásamt því að draga saman fyrirmæli úr opinberum skjölum um 

starf skólabílstjóra. Það gæti leitt til aukins skilnings á rannsóknarefninu en 

það hefur mjög lítið verið skoðað hér á landi. 

Vonandi verða niðurstöður þessa verkefnis til þess að upplýsa og þróa 

skólabílstjóra í starfi, og til að efla og þróa markvist samstarf skólastjóra og 

skólabílstjóra um skipulag skólaaksturs, með velferð og öryggi barna að 

leiðarljósi. Einnig að þær verði til þess að vekja upp frekari umræðu um 

skólaakstur hjá sveitarfélögum og Sambandi íslenskra sveitarfélaga.  

Uppbygging ritgerðarinnar er með þeim hætti að á eftir inngangi kemur 

kafli um baksvið rannsóknarinnar. Næst er rannsóknin kynnt og að því loknu 

eru settar fram niðurstöður úr skjalagreiningu og viðtölum. Að lokum eru 

umræður og ályktanir þar sem efnið er sett í samhengi við niðurstöður úr 

viðtölunum. 

 

Lykilhugtök: Skólastjóri, skólabílstjóri, skólaakstur, skólabíll, samstarf, 

velferð nemenda. 

2. Baksvið rannsóknarinnar 

Í kaflanum er fjallað um það umhverfi sem tengist skólaakstri í dreifbýli. 

Byrjað er á að fjalla um þróun skólaaksturs, rekstur grunnskóla og ábyrgð 

sveitarfélaga. Þá er komið inn á byggðarþróun og stjórnun og 

rekstrarkostnað sveitarfélaga vegna grunnskóla, hugað að velferð og öryggi 

barna og að lokum er tekin fyrir ábyrgð og stjórnun skólastjóra.  

2.1  Þróun skólaaksturs, rekstur grunnskóla og 

ábyrgð sveitarfélaga 

Árið 1996 var rekstur grunnskóla fluttur frá ríki til sveitarfélaga, eftir að ný 

grunnskólalög (nr. 66/1995) voru sett og ýmsar breytingar áttu sér stað. Í 4. 

gr. laganna kemur eftirfarandi fram: „Í strjálbýli skal miðað við 

heimanakstur nemenda, þar sem því er við komið en ekki heimavist.“ Þetta 

ákvæði, ásamt fleiru, gerði það að verkum að farið var í auknum mæli að aka 

með börn daglega milli heimila og skóla. En einnig höfðu bættar samgöngur 

og breytt viðhorf fólks áhrif á þessa þróun, sem og sameining sveitarfélaga, 

sem oft leiddi af sér sameiningu grunnskóla. Við það þurfti víða að fjölga 

skólabílum í dreifbýli og sá tími sem börn eyða í skólabíl í viku hverri 

lengdist verulega. Nú var runninn upp sá tími að Samband íslenskra 

sveitarfélaga var samkvæmt lögum frá Alþingi orðinn rekstraraðili og 

vinnuveitandi grunnskóla í umboði ríkisins. Rekstur grunnskóla er 

sveitarfélögum dýr og tekur drjúgan hluta af tekjum þeirra. Hefur því víða 

verið reynt að hagræða í rekstrinum, til dæmis með því að huga að 

rekstrarformi þeirra og stjórnun og hafa skólar víða verið sameinaðir eða 

jafnvel verið lagðir af, oft í kjölfar sameiningar sveitarfélaga. Engir 

heimavistarskólar við grunnskóla eru starfræktir á landinu í dag. 

Byggðaþróun, sameining sveitarfélaga og grunnskóla 

Á Íslandi hefur sú stefna verið ráðandi í byggðamálum að viðhalda skuli og 

efla byggð alls staðar á landinu. Af almennri umræðu má þó heyra að þessi 

stefna hafi ekki skilað árangri, því flóttinn frá landsbyggðinni til 

höfuðborgarsvæðisins virðist óstöðvandi. Flutningur fólks úr dreifbýli í 

þéttbýli, einkum til höfuðborgarsvæðisins, er ein róttækasta breyting sem 

orðið hefur á íslensku þjóðfélagi. Þannig hefur vægi dreifbýlis minnkað og 

vægi þéttbýlis aukist. Svipuð þróun hefur orðið í flestum löndum heims 

samhliða breyttum atvinnuháttum. Samkvæmt Hagstofu Íslands bjuggu 

267809 manns á Íslandi árið 1995 og þar af 18856 í strjálbýli, sem er um 7% 

íbúa landsins. Árið 2012 bjuggu 319575 manns hér á landi og þar af 16516 í 

strjálbýli, sem er um 5,2 % landsmanna (Hagstofa Íslands, 2012a og 2012c). 

Strjálbýli sem eru í nágrenni stærri þéttbýlisstaða standa nokkuð betur en 

afskekktar sveitir sem njóta helst stuðnings af litlum hnignandi 

byggðakjörnum. Þar er fækkunin mest.  

Aðstæður í strjálbýli eru á margan hátt ólíkar, en þéttbýlisstaðir eru 

mikilvægir til þess að halda strjálbýli í byggð. Samgöngur hafa líka mikil 

áhrif á hvort strjálbýli helst í byggð. Ákvörðun um búferlaflutning er stór og 

snertir einstaklinga og fjölskyldur á margan hátt. Með henni er í raun verið 

að ákveða í hvaða umhverfi fólk vill lifa, við hvað það vill starfa, hvaða fólk 

það umgengst og margt fleira. 

Þessi þróun hefur haft áhrif á sameiningu sveitarfélaga. Árið 1950 voru 

sveitarfélög á landinu 229 talsins og náði fjöldinn þá hámarki. Eftir það fór 

þeim að fækka, í langflestum tilfellum vegna sameiningar sveitarfélaga. Árið 

1990 voru sveitarfélögin á landinu 204, eftir það tók sameining verulegan 

kipp og voru sveitarfélögin 171 árið 1994, 124 árið 1998 og 105 árið 2002. 

Hafði þeim þá fækkað um rúmlega helming frá 1950. Árið 2006 voru þau 79 

og árið 2011, 76 og hafði þá verulega dregið úr sameiningunni. Í dag eru 

sveitarfélögin 75 talsins (Samband íslenskra sveitarfélaga, 2012). 

Sameining sveitarfélaga hefur haft áhrif á það að grunnskólar hafa 

sameinast í nokkrum mæli á undanförnum árum. Árið 1998 voru grunnskólar 

á landinu öllu 196 en árið 2011 voru þeir 171. Fækkun hefur orðið jafnt og 

þétt á þessu tímabili fyrir utan að á árunum 2003–2004 fækkaði þeim óvenju 

mikið, eða um 9 skóla. Þróunin varðandi einsetna grunnskóla hefur verið sú 

að árið 1998 voru 79% af grunnskólum á öllu landinu einsetnir en árið 2005 

voru allir grunnskólar landsins einsetnir og þannig hefur það haldist til 

dagsins í dag (Hagstofa Íslands, 2012b og 2012d).  

Stjórnun og rekstrarkostnaður sveitarfélaga vegna grunnskóla 

Í 1. gr. sveitarstjórnarlaga (nr. 138/2011) eru almenn ákvæði sveitarfélaga og 

þar segir að landinu sé skipt í sveitarfélög sem sjálf ráða málefnum sínum á 

eigin ábyrgð. Í 7. gr. er kveðið á um almennar skyldur sveitarfélaga en þeim 

er skylt að annast þau verkefni sem þeim eru falin samkvæmt lögum. 

Ráðuneytið gefur árlega út yfirlit yfir lögmæt verkefni sveitarfélaga. Í 8 gr. 

laganna er greint frá hlutverki sveitarstjórnar en hún fer með stjórn 

sveitarfélagsins samkvæmt ákvæðum sveitarstjórnarlaga og annarra. 

Sveitarstjórn þarf að sjá til þess að lögbundnar skyldur séu ræktar og fylgjast 

með að viðeigandi reglum sé fylgt í störfum sveitarfélags. 

Án efa er rekstur grunnskóla eitt stærsta verkefni sem sveitarfélögum hér 

á landi hefur verið falið og snertir þjónusta hans mörg heimili í hverju 

sveitarfélagi. Skólar þurfa að uppfylla lög um grunnskóla á hverjum tíma og 

bera sveitarfélögin ábyrgð á því að svo sé. Samkvæmt núgildandi lögum um 

grunnskóla (nr. 91/2008) ber sveitarfélögum einnig að sinna mati og eftirliti 

með gæðum skólastarfs. Einnig kemur fram í grunnskólalögunum að innra 

og ytra mat sveitarfélaga eigi að leiða til umbóta í skólastarfi. Í reglugerð nr. 

658/2009 um mat og eftirlit í grunnskólum og upplýsingaskyldur 

sveitarstjórna um skólahald kemur fram að það sé í höndum skólanefndar að 

sinna þessu hlutverki í umboði sveitarstjórnar. Það er að starfsemi 

grunnskóla samræmist lögum, reglugerðum og aðalnámskrá grunnskóla. 

Árið 1995, þegar rekstur grunnskóla var færður frá ríki til sveitarfélaga, 

breyttist starfsumhverfi skóla verulega og hafði það í för með sér að auka 

þurfti samskipti milli skólastjóra annars vegar og sveitarstjórna og 

skólanefnda hins vegar. Lögin mörkuðu skil í íslensku skólastarfi. Ábyrgð 

sveitarfélaga og skólastjóra jókst og ákvarðanataka varðandi skólastarf 

færðist nær vettvangi sínum. Sjálfstæði skólanna varð meira og markaðist nú 

af breyttum ákvæðum laga og námsskrár, þó að ennþá bæri 

menntamálaráðuneytið ábyrgð á aðalnámskrá grunnskóla, sem er 

einhverskonar stjórntæki í starfi skóla sem fylgir eftir ákvæðum laga og 

skilgreinir. Skipulag skólastarfs og tilhögun kennslu er hins vegar á ábyrgð 

sveitarfélaga og skóla. Sveitarfélög gera sína eigin skólastefnu og geta 



6 

þannig mótað starfið nánar en lög og námsskrár gera. Það er einnig í þeirra 

höndum hvort þau feli skólum framkvæmd skólastarfs eða takmarki með 

einhverjum hætti svigrúm þeirra. Af rannsóknum sem gerðar voru árin 2000 

og 2003 meðal íslenskra skólastjóra á hlutverki þeirra og mati á yfirfærslu 

grunnskólans til sveitarfélaga má ráða, að í heildina hafi vel til tekist og að 

sveitarfélög hafi axlað þá ábyrgð sem þeim var falin með lögunum. Það var 

samdóma álit þeirra sem rætt var við í rannsóknunum að sveitarfélögin hafi 

ríkan metnað fyrir hönd skólanna og skilning á þörfum þeirra. 

Skólastjórarnir voru sammála um að skólinn sé betur settur en áður og að 

svigrúm hans hafi aukist. Einnig kom fram í rannsókn þeirra sem gerð var 

árið 2006 vísbending um að meðal stærstu breytinga sem átt hafa sér stað á 

starfi skólastjóra sé sú að þeir eyða mun meiri tíma í vinnu með starfsfólki 

en áður var (Börkur Hansen, Ólafur H. Jóhannsson og Steinunn Helga 

Lárusdóttir, 2004, 2008, bls. 93). 

Fram kemur í Skólaskýrslu Sambands íslenskra sveitarfélaga (2010) að 

kostnaður vegna reksturs grunnskóla hafi hækkað á undanförnum árum og 

að heildarkostnaður sveitarfélaganna af rekstri grunnskóla 2009 hafi numið 

56 milljörðum króna, sem er um 3,7 % af vergri landsframleiðslu sama ár. 

Stærsti kostnaðarliður eru laun og launatengd gjöld en þau nema um 66% af 

heildarkostnaði. Sveitarfélög verja mismiklu af skatttekjum sínum í 

rekstrarútgjöld grunnskóla, allt frá 21% til 89%, en flest verja á bilinu 31% 

til 50% af skatttekjum sínum. Þessi útgjaldaliður hefur farið stighækkandi 

hjá sveitarfélögum undanfarin ár. Til eru sveitarfélög sem ekki reka 

grunnskóla en greiða ákveðna upphæð með börnum búsettum í 

sveitarfélaginu sem ganga í grunnskóla í öðru sveitarfélagi. 

Meðaltalskostnaður á hvern nemanda árið 2009 var 1.196 þúsund krónur og 

er nokkur munur þar á eftir landshlutum, þar sem hann er hærri í dreifbýli en 

þéttbýli. Í samanburði við önnur OECD lönd rekur Ísland dýrasta 

grunnskólakerfi í heimi, sé tekið mið af vergri landsframleiðslu 

(Skólaskýrsla, 2010, bls. 98–100). Það má eflaust skýra það að hluta til með 

því að fámennið og dreifbýlið á Íslandi er mikið og einnig eru byggðar frekar 

dýrar skólabyggingar hér á landi. Í dreifbýli getur akstur skólabarna einnig 

verið drjúgur liður í rekstrarkostnaði grunnskóla. 

2.2 Öryggi og velferð barna  

Allir sem starfa með börnum ættu að huga vel að öryggi og velferð þeirra. 

Samkvæmt 2. gr. reglna um skólaakstur í grunnskóla bera sveitarfélög 

kostnað og ábyrgð á öryggi, velferð og hagsmunum nemenda í skólaakstri 

(Reglugerð um skólaakstur nr. 656/2009).  

Í aðalnámskrá grunnskóla (2011, bls. 7) kemur fram að hún eigi að þjóna 

mörgum aðilum þar sem hún lýsir sameiginlegum markmiðum og kröfum 

sem eiga við um alla nemendur, kennara, stjórnendur skólans og annað 

starfsfólk. Einnig veitir hún upplýsingar og viðmið um starfshætti skólans, 

árangur skólastarfs og velferð og líðan nemenda. Einn af sex grunnþáttum 

menntunar samkvæmt aðalnámskránni er heilbrigði og velferð, enda er sá 

þáttur stór liður í að tryggja mannréttindi og baráttu gegn mismunun og 

ofbeldi, þar með töldu einelti (Aðalnámskrá grunnskóla, 2011, bls. 14–15 og 

21; Erla Kristjánsdóttir, Fanný Gunnarsdóttir og Margrét Héðinsdóttir 2013, 

bls. 8–9). Samkvæmt aðalnámskrá grunnskóla (2011, bls. 21) á allt 

skólastarf að hafa velferð og vellíðan nemenda að leiðarljósi. Heilbrigði í 

víðu samhengi er í brennidepli, en það byggist á andlegri, félagslegri og 

líkamlegri vellíðan einstaklings.  

Barnasáttmáli Sameinuðu þjóðanna er samningur Sameinuðu þjóðanna 

um réttindi  barnsins og er Ísland aðili að þeim samningi. Þar kemur fram að 

með hliðsjón af réttindum og skyldum foreldra eða annarra sem bera ábyrgð 

samkvæmt lögum sem gilda um börn, skuldbinda aðildarríki samningsins sig 

til að tryggja börnum þá vernd og umönnun sem velferð þeirra krefst, og 

skulu þau í því skyni gera allar nauðsynlegar ráðstafanir á sviði löggjafar og 

stjórnsýslu. Einnig segir að gera þurfi ráðstafanir á sviði löggjafar, 

stjórnsýslu, félags- og menntunarmála til að vernda barn gegn hvers kyns 

líkamlegu og andlegu ofbeldi, meiðingum, misnotkun, vanrækslu, 

skeytingarleysi, illri meðferð o.fl., óháð því í umsjá hvers barn er 

(Umboðsmaður barna, e.d, 2. og 19. gr.). 

Í reglugerðinni, um skólaakstur í grunnskóla (nr. 656/2009) kemur lítið 

fram um það hvernig tryggja skuli velferð barna í skólabíl, en í 5. grein 

reglnanna kemur þó fram að sveitarfélag meti hvort þörf er á gæslumanni í 

skólabíl og hafi til hliðsjónar öryggi, fjölda, aldur nemenda og samsetningu 

nemendahóps. Einnig þarf að taka tillit til vegalengdar og annarra aðstæðna.  

2.3 Skólastjórinn, ábyrgð hans og stjórnun 

Eins og rakið er í kafla 2.1 hafa orðið umtalsverðar breytingar á starfi 

grunnskóla, bæði á Íslandi og annars staðar á undanförnum árum og hafa þær 

jafnframt haft áhrif á stöðu og hlutverk skólastjóra. Sjálfstæði skólastjóra 

hefur vaxið og það á einnig við um umfang starfsins (Börkur Hansen o.fl., 

2008, bls. 87). Breytingarnar má að miklu leyti rekja til þess þegar rekstur 

grunnskóla var færður frá ríki til sveitarfélaga árið 1995 og einnig með 

nýjum kjarasamningum árið 2001. Með kjarasamningunum (Kjarasamningur 

Launanefndar sveitarfélaga og Kennarasambands Íslands fyrir grunnskóla, 

2001) var stjórnskipulagi breytt og sett fleiri ákvæði um aukinn 

stjórnunarkvóta og í kjölfarið urðu millistjórnendur til en þeir eru 

skólastjórnendum innan handar í sumum skólum. Í rannsóknum Barkar 

Hansen og félaga á starfi skólastjóra á árunum 1991, 2001 og 2006 kemur 

fram að skólastjórar leggja í auknum mæli áherslu á starfsmannamál og telja 

þeir að tilkoma millistjórnenda hafa skapað þeim aukið svigrúm til að fást 

við mikilvæg viðfangsefni. Undir starfsmannamál falla ráðningar, ráðgjöf, 

mat og stuðningur við það fólk sem í skólanum starfar (Börkur Hansen o.fl., 

2008, bls. 87–92).  

Í lögum um menntun og ráðningu skólastjórnenda (nr. 87/2008, 12. gr.) 

kemur fram að til þess að vera ráðinn skólastjóri við grunnskóla skal 

umsækjandi hafa starfsheitið grunnskólakennari og viðbótarmenntun í 

stjórnun eða kennslureynslu á grunnskólastigi. 

Samkvæmt grunnskólalögum (nr. 91/2008) er skólastjóri forstöðumaður 

grunnskóla, sá sem stjórnar honum, veitir faglega forystu og ber ábyrgð á 

starfi skólans gagnvart sveitarstjórn. Honum ber að stuðla að samstarfi allra 

aðila skólasamfélagsins. Einnig boðar hann til starfsmannafunda svo oft sem 

þurfa þykir (7. gr.). Samkvæmt lögum um grunnskóla ber skólastjóra að setja 

skólareglur í samráði við skólaráð og fulltrúa nemenda þar. Í reglunum skal 

greint frá almennri umgengni, samskiptum, stundvísi, ástundun náms og 

heilbrigðum lífsvenjum, ásamt því hvernig skólinn ætlar að taka á málum 

sem upp koma (nr. 91/2008). Samkvæmt reglum um skólaakstur í 

grunnskóla (656/2009, 4. gr.) gilda skólareglur í skólabíl.  

Ábyrgð skólastjóra, samkvæmt grunnskólalögum, felst einkum í því að 

sjá um framkvæmd lögbundinna þátta skólastarfs, gæta réttinda og 

hagsmuna allra hagsmunaaðila og leiða starfið með faglegum hætti. 

Þar sem skólastjóri ber ábyrgð á skólastarfi, hefur hann sem fagmaður 

skuldbundið sig til að starfa samkvæmt lögum og reglugerðum, 

kjarasamningum, siðareglum KÍ og öllu því sem til fagmennskunnar heyrir. 

Sergiovanni (2001, bls. 168–169) segir að árangursríkir skólar hafi skýrt 

skipulag og séu með virka starfsmannaþróun, þar sem áhersla er lögð á 

starfsþjálfun og að þróa hæfni starfsfólks.  

Faglegt námssamfélag einkennist af samheldni og þátttöku alls 

starfsfólks, þar sem allir hafa ákveðnu hlutverki að gegna, vinna saman að 

því að finna leiðir í innra og ytra umhverfi til að rannsaka vinnubrögð og 

læra saman nýjar og betri aðferðir en allt er þetta mikilvægur þáttur í að 

skapa og viðhalda faglegu námssamfélagi. Allt starfsfólk þarf að skilja gildi 

og markmið skólans og hjá þeim þarf að ríkja traust, virðing og gagnkvæmur 

stuðningur. Mikilvægt er að stjórnendur hafi áhrif á þróun faglegs 

námssamfélags með viðtölum, námskeiðum og stuðningi. Ef til vill er þörf 

fyrir ákveðin fagleg viðmið sem yrði grunnur að því hvað telst faglegt starf í 

öllum störfum innan skólasamfélagsins (Bolam, Stoll og Greenwood, 2007, 

bls. 17–19). 

Bent hefur verið á mikilvægi þess að starf skólastjóra þurfi að þróast í 

samræmi við eðli skólastarfs og óskir helstu hagsmunaaðila sem tengjast 

skólum (Börkur Hansen, Ólafur H. Jóhannsson og Steinunn Helga 

Lárusdóttir, 2004).  

Til þess að skólastjóri geti uppfyllt starfsskyldur sínar verður hann að 

hafa mótaða framtíðarsýn fyrir skólann og byggja upp sameiginlega sýn á 

skólastarfið þannig að allir finni tilganginn með starfi skólans. Talað er um 

að örlög skólastjóra séu að mörgu leyti undir því komin að skólasamfélagið 

styðji við bakið á honum og það sé ein forsenda árangursríks skólastarfs 

(Sergiovanni, 2001, bls. 58 og 162). 

3. Rannsóknin  

Í ljósi þess baksviðs sem lýst er í kafla 2. er markmið rannsóknarinnar að 

draga saman fyrirmæli úr opinberum skjölum um starf skólabílstjóra og taka 

saman reynslu og þekkingu þeirra sem þekkja skólaakstur best, skólabílstjóra 

og skólastjóra.  

Rannsóknarspurningarnar sem leitað er svara við í rannsókninni eru þrjár: 

• Í hverju felst starf skólabílstjóra grunnskóla samkvæmt opinberum 

gögnum um skólaakstur? 

• Hvernig skilgreina skólastjórar þriggja grunnskóla hlutverk og ábyrgð 

skólabílstjóra og hvernig stjórna þeir starfi þeirra?  

• Hvernig líta skólabílstjórar í sömu skólum á hlutverk sitt og ábyrgð, 

hver eru samskipti þeirra við skólann og hvernig reyna þeir að stuðla 

að velferð og öryggi nemenda? 

Til að svara rannsóknarspurningunum í þessu verkefni voru notaðar 

tvenns konar eigindlegar aðferðir. Annars vegar var notuð skjalagreining til 

að draga saman ákvæði um skólaakstur í lögum, reglum og samningum. Hins 

vegar var gerð viðtalsrannsókn, þar sem leitast er við að kanna viðhorf 

viðmælenda til rannsóknarefnisins og reynslu þeirra á því sviði.  

Eigindlegar aðferðir fela í sér að mismunandi gögnum er safnað, svo sem 

með orðræðugreiningu, viðtölum, þátttökuathugunum og lífssögum sem lýsa 

tilteknu rannsóknarefni eða reynslu einstaklinga af því . Mikilvægt er að 

rannsakendur geti sett sig í spor einstaklinga sem verið er að rannsaka. Ekki 

er hægt að alhæfa út frá eigindlegri rannsókn heldur er henni ætlað að auka 

skilning á því fyrirbæri sem verið er að skoða (Denzin og Lincoln, 1998). 

Eigindlegar aðferðir bjóða upp á að rannsóknarefnið sé skoðað ofan í 

kjölinn og leitast við að lýsa reynslu þátttakenda af því fyrirbæri sem verið er 

að rannsaka, til dæmis með vettvangsathugunum eða viðtölum (Sigurlína 

Davíðsdóttir, 2003, bls. 219–221). Einnig hefur þekking, aðferðafræðileg 

færni, næmleiki og nákvæmni rannsakandans mikið að segja um réttmæti 

rannsókna (Sigríður Halldórsdóttir, 2003, bls. 259). 

Viðtöl geta verið mikilvæg gagnasöfnunaraðferð í rannsóknum þar sem 

upplýsinga er aflað í beinum orðaskiptum rannsakanda og viðmælenda þar 

sem samskiptin geta verið lituð af margbrotnum áhrifum hugsana, hegðunar, 

skynjana og tilfinninga. Viðtöl eiga meðal annars vel við þegar skoðuð er 

reynsla fólks af afmörkuðu fyrirbæri í reynsluheimi þess. Til eru bæði 

stöðluð og óstöðluð viðtöl. Stöðluð viðtöl tilheyra að mestu gagnasöfnum í 

megindlegri aðferðarfræði en óstöðluð í eigindlegri aðferðafræði (Helga 

Jónsdóttir, 2003, bls. 68 og 73) 

3.1 Þátttakendur í viðtölum 

Mikilvægt er að hafa í huga að þátttakendur og val á þeim hefur mikil áhrif á 

gæði rannsóknarinnar, því niðurstöður hennar eru undir þeim komnar og eru 

þær jafnvel notaðar til að álykta um sambærileg tilvik. Markmið 

rannsóknarinnar hefur meðal annars áhrif á það hvaða úrtaksmeðferð er beitt. 

Nálægð rannsakanda við þátttakendur getur verið mikil í eigindlegum 

rannsóknum og skiptir þekking hans á aðferðafræðinni því miklu máli 

(Þórólfur Þórlindsson og Þorlákur Karlsson, 2003, bls. 51, 65–66).  

Mikilvægt er að hafa samræmi milli tilgangs rannsóknarinnar og 

þátttakenda og í þessari rannsókn hentaði að velja viðmælendur með 

tilgangsúrtaki en það er notað til að velja þátttakendur út frá tilgangi 

rannsóknarinnar (Sigríður Halldórsdóttir, 2003, bls. 252). Viðmælendur í 

rannsókninni voru þrír skólabílstjórar og þrír skólastjórar. Þeir voru valdir 

með það í huga að hafa persónulega reynslu af starfi sem skólabílstjórar og 

skólastjórar í grunnskólum sem áður voru heimavistarskólar, eða tóku við 

börnum úr öðrum heimavistarskólum þegar þeir voru lagðir af. Með því er 

hægt að rannsaka starf skólabílstjóra og skólastjóra við heimanakstursskóla 

þar sem börn dvelja í skólabíl bæði í lengri og skemmri tíma. 

3.2 Gagnasöfnun og gagnagreining  

Lítið er til af rituðu efni um störf skólabílstjóra annað en þær upplýsingar 

sem er að finna í lögum, reglum og samningum um skólaakstur. Var því 

farin sú leið að skoða og greina þau ákvæði sem við skólaakstur eiga til að 

komast að því með fræðilegri nálgun hvað felst í starfi skólabílstjóra. Þetta 

var gert með skjalagreiningu, en hún byggir orðræðugreiningu. 

Orðræðugreining er algeng aðferð í rannsóknum og byggir á greiningu texta. 

Hún er rannsóknaraðferð sem leitast við að auka skilning á mannlegu 

samfélagi og á margt sameiginlegt með eigindlegum aðferðum (Kristín 

Björnsdóttir, 2003, bls. 237–239).  

Í rannsókninni voru notuð hálfopin viðtöl sem henta vel til að svara þeim 

rannsóknarspurningum sem settar hafa verið fram. Rannsakandi reyndi að 

hafa ekki áhrif á rannsóknina að öðru leyti en því að umræðuefnið væri að 

mestu leyti viðfangsefni rannsóknarinnar. Þátttakendur fengu kynningarbréf 

(fylgiskjal 1) þar sem gerð var grein fyrir vinnutilhögun og skilmálum 

rannsóknarinnar og var lögð áhersla á að traust og virðing væri ríkjandi í 

rannsóknarvinnunni, enda getur það haft áhrif á réttmæti og trúverðugleika 

rannsóknarinnar 

Gerður var viðtalsrammi fyrir viðtölin (sjá fylgiskjal 2) sem unninn var út 

frá rannsóknarspurningunum og baksviði rannsóknarinnar. Tekin voru viðtöl 

við þrjá skólabílstjóra og þrjá skólastjóra, stuðst var við fyrirframgerðan 

ramma þar sem fram kemur hvað viðtalið á að snúast um. Einnig voru til 

staðar dýpkunarspurningar ef á þurfti að halda, allt eftir því hvernig hvert og 

eitt viðtal þróaðist. Viðtölin voru hljóðrituð og því næst rituð frá orði til orðs, 

þemagreind. Að lokum voru niðurstöður rannsóknarinnar teknar saman og 

ræddar og dregnar af þeim ályktanir í þeim tilgangi að öðlast betri skilning á 

rannsóknarefninu.  

Eigindlegar aðferðir hjálpa til við að finna einstaklingsbundin mynstur. 

Tilgangurinn er að skilja það sem á að rannsaka betur og að greina það sem 

þátttakendum ber saman um og það sem er frábrugðið í reynslu þeirra 

(Sigurlína Davíðsdóttir, bls. 222–226, 2003). Til að átta sig á 

heildarmyndinni þarf að komast að því hver rauði þráðurinn er í reynslu 

viðmælendanna af rannsóknarefninu þegar allt er dregið saman. 

3.3 Réttmæti rannsóknarinnar 

Trúverðugleiki rannsakanda og það hvernig tekst að setja fram niðurstöður 

hefur mikil áhrif á réttmæti rannsóknarinnar sem er hversu nálægt hinu rétta, 

þ.e. sannleikanum, niðurstöðurnar komast (Sigríður Halldórsdóttir, 2003, bls. 

259–261). Rannsakandi hefur reynslu af skólaakstri, bæði sem farþegi og 

seinna bílstjóri, fyrst í afleysingum og síðar sem rekstraraðili. Á þessum tíma 

hefur skólastarf tekið breytingum og einnig starf skólabílstjóra. Sú reynsla 

og þekking sem af því hefur hlotist er ákveðinn kostur, sem gefur 

rannsakanda innsýn í efni rannsóknarinnar, þó að sú þekking sé að mestu 

bundin við eitt ákveðið svæði. Engu að síður lét rannsakandi eftir bestu getu 

skoðanir og reynslu sína í starfi sem skólabílstjóri ekki hafa áhrif á 

rannsóknarefnið, til dæmis með því að vera opin gagnvart skoðunum 

þátttakenda, halda ákveðinni fjarlægð við þá og blanda ekki eigin reynslu í 

viðtölin eða niðurstöður rannsóknarinnar. 

Rannsakandi í eigindlegum rannsóknum er sjálfur einhvers konar 

matstæki. Bent hefur verið á að engir tveir komi með sömu niðurstöðu og 

ræður þar reynsla og sú fræðasýn sem býr að baki rannsakendum sem sjá 

hlutina í misjöfnu ljósi, en það er færni þeirra sem skiptir þar öllu máli. Til 

að sannreyna niðurstöður þarf hugarfar rannsakanda stöðugt að vera 

spyrjandi gagnvart eigin túlkun. Mikilvægt er að athuga allar ógnanir við 

réttmæti rannsóknar til að auka það og trúverðugleika hennar. Svo sem að 

vanda val við úrtak þátttakenda og hafa það ekki einsleitt, halda faglegri 

fjarlægð við þátttakendur og gefa sér góðan tíma til gagnagreiningar. 

(Sigríður Halldórsdóttir, 2003, bls. 259–261). Rannsakandi tileinkaði sér 

þessi vinnubrögð og gætti þess vandlega að fyrirfram gefnar skoðanir hefðu 

ekki áhrif á niðurstöðurnar. 

Mikilvægt er að rannsakandinn komi heiðarlega fram, sé nákvæmur og  

trúr þátttakendum og fari eftir þeim aðferðafræðilegu forsendum sem hann 

lagði upp með (Helga Jónsdóttir, 2003, bls. 80) . 

3.4 Siðferðilegir þættir rannsóknarinnar 

Mikilvægt er að gæta vel að siðferðilegum þáttum varðandi rannsóknir og 

ber að kynna þátttakendum hvernig hún fer fram, hvert inntak hennar er og 

hvernig unnið er með niðurstöður. Fá þarf hjá þátttakanda upplýst og 

óþvingað samþykki til þátttöku, sem er leið rannsakandans til að lýsa yfir 

áformum sínum á heiðarlegan hátt. Rannsakandi þarf að vera varfærinn í 

spurningum, hann þarf að kynna vel í hverju þátttaka felst og byggja upp 

gagnkvæmt traust. Niðurstöður þess sem rannsakandi vinnur úr viðtölum 

reyna því mjög á þagmælsku, trúnað og varkárni hans. Athuganir og viðtöl 

geta m.a. leitt í ljós ólögleg athæfi og er gott að rannsakandi viti hvernig 

hann eigi að bregðast við því (Sigurður Kristinsson, 2003, bls. 161, 172–

173).Rannsakandi hafði þessi meginviðmið að leiðarljósi í siðferði 

rannsóknarinnar. Þátttakendum voru send kynningarbréf  fyrir viðtölin þar 

sem fram kemur hvers konar rannsókn er um að ræða og í viðtalinu sjálfu 

undirrituðu þeir samþykki sitt fyrir upptöku á viðtalinu og úrvinnslu þess. 

Við vinnslu rannsóknarinnar var þess gætt að breyta nöfnum á 

viðmælendum, skólum öðru því sem við á og var þess í stað notast við 

númer. Að lokinni rannsókn var upptökum eytt. Sótt var um tilskilin leyfi til 

Persónuverndar. 

4. Niðurstöður 

Kaflanum er skipt í tvennt. Fyrst er gerð grein fyrir niðurstöðum úr 

skjalagreiningunni og því næst úr viðtölum rannsóknarinnar um hlutverk og 

ábyrgð skólabílstjóra og samstarf þeirra við skólastjóra. Í fyrri hlutanum er 

fjallað um skólabifreið og akstur skólabílstjóra samkvæmt lögum, reglum og 

samningum og skoðað er starf skólanefnda og hlutverk þeirra við eftirlit með 

skólaakstri. Seinni hlutanum er skipt í fjóra undirkafla sem hver um sig hefur 

ákveðið þema. Fyrsti kafli fjallar um starf skólabílstjóra og ytra skipulag 

þess frá sjónarhóli skólabílstjóra og skólastjóra. Í öðrum kafla er fjallað um 

búnað og öryggiskröfur skólabílstjóra og í þriðja kafla er sjónum beint að 

börnum í skólaakstri, samskiptum þeirra á milli og við bílstjóra. Samskipti 

skólabílstjóra og skólastjóra er síðan umfjöllunarefni fjórða kafla. Kaflarnir 

fjalla um þessi þemu frá sjónarhorni skólabílstjóra og skólastjóra við sömu 

þrjá grunnskólana. 

4.1 Niðurstöður úr skjalagreiningu 

Skólabifreið og akstur skólabílstjóra samkvæmt lögum, reglum, 

samningum o.fl. 

Í lögum um grunnskóla (nr. 66/1995) segir: „Í strjálbýli skal miðað við 

heimanakstur nemenda þar sem því verður við komið en ekki heimavist.“ 

Einnig kemur fram að skólar skuli vera einsetnir og það skuli að fullu komið 

til framkvæmda eigi síðar en árið 2003. Ýmislegt hefur haft áhrif þá þróun 

að heimavistarskólar urðu heimanakstursskólar, til dæmis bættar samgöngur, 

betri ökutæki og jafnvel að einhverju leyti breytt viðhorf fólks til 

heimavistarskóla. Í lögum um grunnskóla frá 1974 (nr. 47/1974) segir í 1 gr. 

að skólaskylda sé fyrir börn á aldrinum 6 til 16 ára. Með því að bæta 6 ára 

börnum við var skólaskyldan lengd um eitt ár. Í 3. gr. kemur fram að stefna 

skuli að því að hver skóli skuli einsetinn sem var svo orðin krafa í 

grunnskólalögunum sem komu út árið 1995 (nr. 66/1995, 3. gr.). Það, ásamt 

fleiru, hefur haft þau áhrif að heimavistarskólar urðu heimanakstursskólar. 

Ný grunnskólalög komu út árið 2008 (Lög um grunnskóla,  nr. 91/2008) og í 

þeim hafa verið lagaðir ýmsir vankantar. Lögð er aukin áhersla á meiri 

samfellu í námi og gerð er krafa um meiri sveigjanleika, valfrelsi og 

sjálfstæði skóla, þar sem velferð barna er höfð að leiðarljósi. Einnig eru 

skilgreind betur hlutverk, ábyrgð, réttindi og skyldur ólíkra aðila sem að 

starfi skóla koma. Í lögunum er ný grein um skólaakstur (22. gr.) sem hljóðar 

svo: „Sveitarfélög bera ábyrgð á skipulagi skólaaksturs þar sem hann á við 

og standa straum af kostnaðinum. Ráðherra setur nánari reglur um tilhögun 

skólaaksturs í samráði við Samband íslenskra sveitarfélaga. Skólaakstur skal 

vera nemendum að kostnaðarlausu.“ Reglugerð um skólaakstur í grunnskóla 

nr. 656 tók gildi árið 2009. Þegar ákveðið hefur verið hver skuli sinna 

skólaakstri í viðkomandi skóla er gerður verksamningur um aksturinn milli 

sveitarfélags og rekstraraðila skólaaksturs. Telja má mikilvægt að góð sátt sé 

meðal foreldra, stjórnenda skóla og sveitarstjórn um þá bílstjóra sem stunda 

akstur skólabarna. Aðili sem tekur að sér akstur grunnskólabarna þarf 

samkvæmt reglum um skólaakstur í grunnskóla (nr. 565/2009) að hafa 

rekstrarleyfi til fólksflutninga samkvæmt lögum um fólks- og farmflutninga 

á landi (nr. 73/2001).  

Lög um fólks- og farmflutninga á landi (nr. 73/2001) gilda um 

fólksflutninga á landi í atvinnuskyni með bifreiðum. Yfirumsjón með þeim 

lögum hefur ráðherra en Vegagerðin sér um framkvæmd þeirra og getur gert 

sérkröfur til bifreiða sem notaðar eru í skólaakstri. Ráðherra þarf engu að 

síður að samþykkja þær (1. og 2. gr.). 

Rekstraraðili þarf einnig að fara eftir reglugerð um fólksflutninga á landi 

(nr. 528/2002) sem byggir á áðurnefndum lögum. Reglugerðin gildir um 

fólksflutninga á landi í atvinnuskyni með bifreiðum en þær þurfa að uppfylla 

gæða- og tæknikröfur Vegagerðarinnar. Markmið reglugerðarinnar er að til 

staðar verði viðunandi almenn skilyrði fyrir þá sem starfa við fólksflutninga 

á landi með teknu tilliti til samninga við Evrópska efnahagssvæðið og fleiri. 

Til að hægt sé að sækja um rekstrarleyfi í fyrsta sinn þarf  að sækja námskeið 

sem er í umsjón Vegagerðarinnar. Leyfið gildir í allt að fimm ár og er 

óframseljanlegt. Ýmis skilyrði eru fyrir leyfinu, meðal annars þarf 

fjárhagsstaða og starfshæfni viðkomandi aðila að vera fullnægjandi og hann 

má ekki hafa verið dæmdur til refsivistar né hafa framið alvarleg eða ítrekuð 

brot.  

Bifreiðin sem á að nota þarf að hafa leyfisskoðun hópbifreiða sem fæst 

eftir skoðun hjá faggiltum skoðunarstofum sem hafa starfsleyfi 

dómsmálaráðuneytisins til skoðunar á ökutækjum. 

Reglur um skólaakstur í grunnskóla (nr. 656/2009) eiga við um skipulag 

skólaaksturs milli heimila og grunnskóla og þær ná einnig yfir „akstur 

nemenda í sérgreinakennslu sem fram fer utan skólalóðar eftir því sem við 

á.“ (1. gr.). Sá sem ekur skólabifreið þarf að hafa aukin ökuréttindi ásamt því 

að hafa sótt þau námskeið sem þeim eru ætluð sérstaklega. Sveitarfélag gerir 

samning við rekstraraðila sem tekur að sér skólaakstur og þar skulu koma 

fram upplýsingar um hæfi og skyldur bifreiðarstjóra. Í reglunum kveður 

skýrt á um að sveitarfélög beri kostnað og ábyrgð á öryggi, velferð og 

hagsmunum nemenda í skólaakstri. Einnig að uppfylltar séu kröfur laga og 

reglugerða um umferðaröryggi og á það við hvort sem aðili sem tekur að sér 

akstur skólabarna er starfsmaður sveitarfélagsins eða utanaðkomandi aðili. 

Sveitarfélögum er heimilt að nýta almenningssamgöngur til skólaaksturs þar 

sem það á við. Í reglunum er kveðið á um að nemendum sé ekið heim sem 

fyrst eftir að lögbundnum skóladegi lýkur. Haft er sem viðmið að tíminn frá 

því að skóla lýkur og þar til nemandi er kominn heim úr skólaakstri sé ekki 

lengri en tvær klukkustundir. Með tilliti til kennsluskipanar, fjölda nemenda, 

aldurs þeirra, samsetningar nemendahóps og umhverfisaðstæðna setur 

sveitarstjórn reglur um fyrirkomulag skólaaksturs að fenginni umsögn 

skólanefndar. Þetta skal gert í samræmi við þarfir nemenda, með hliðsjón af 

öryggi þeirra, velferð og umhverfisaðstæðum. Þá er sveitarstjórn heimilt að 

skipuleggja akstursleiðir skólabifreiða með tilliti til staðsetningar skóla í 

sveitarfélaginu. Í 4. gr. er fjallað um skipulag skólaaksturs. Sveitarfélag geta 

í reglum sínum sett almenn viðmið um skipulag skólaaksturs. Skólareglur 

eiga við um framkomu og háttsemi nemenda í skólaakstri samkvæmt lögum 

um grunnskóla. Samkvæmt reglugerð þessari þarf bifreið sem notuð er í 

skólaakstri að uppfylla þau lög, reglugerðir og settar reglur sem í gildi eru 

um öryggi farþega, gerð, búnað og notkun öryggis- og verndarbúnaðar, auk 

merkingar bifreiða. 

Umferðarstofa hefur með að gera reglugerð um merkingu á 

skólabifreiðum (nr. 279/1989). Þar kemur fram að bifreiðin skal merkt bæði 

að framan og aftan með sérstöku merki sem sýnir að hún sé notuð til að 

flytja skólabörn. Merkið skal vera með ljósi sem ökumaður kveikir á þegar 

hann nálgast viðkomustað nemenda.  

Þó að til séu lög og reglugerðir sem eiga við starf skólabílstjóra er ekki 

víst að allir sem eiga að fara eftir þeim þekki þau eða skilji á sama hátt. 

Leitast var við að fá gögn hjá sveitarfélögunum sem lúta að skólaakstri, 

svo sem útboðsgögn, ráðningarsamninga og verksamninga, Þau gögn sem 

bárust voru mjög ólík og mis ítarleg en eitt sveitarfélag vildi ekki láta gögn 

um skólaakstur af hendi og sagði þau trúnaðarmál. 

 

Skólanefndir og eftirlit þeirra með skólaakstri  

Samkvæmt 6. gr. laga um grunnskóla kemur fram að skylt sé í hverju 

sveitarfélagi að hafa skólanefnd sem starfar í umboði sveitarstjórnar og fer 

með þau málefni grunnskóla sem sveitarstjórn eða sveitarstjórnir kunna að 

fela henni. Eitt af meginhlutverkum skólanefndar er að hafa eftirlit með því 

að ákvæði laga og reglugerða séu uppfyllt og gera tillögur til sveitarstjórnar 

um úrbætur ef við á. Í upphafi hvers kjörtímabils kýs sveitarstjórn 

skólanefnd samkvæmt sveitarstjórnarlögum og samþykktum sveitarfélagsins. 

Því til viðbótar kjósa skólastjórar, grunnskólakennarar og foreldrar í 

sveitarfélagi aðila í nefndina, hver úr sínum hópi, og eru þeir 

áheyrnarfulltrúar. Hver og einn er rödd viðkomandi hagsmunahóps með 

málfrelsi og tillögurétt. Þeir geta lagt fram tillögur og tekið þátt í umræðum 

um mál en ekki greitt atkvæði um þau á skólanefndarfundum (nr. 91/2008, 

Aðalnámskrá grunnskóla 2011, bls. 43–44 og reglugerð nr. 658/2009 um mat 

og eftirlit í grunnskólum og upplýsingaskyldu sveitarstjórnar um skólahald).  

Í riti sem Samband íslenskra sveitarfélaga lét gera og nefnist Yfirlit yfir 

skyldur og ábyrgð skólanefnda samkvæmt lögum um grunnskóla kemur fram 

að skólanefndir eigi að athuga lagalega þætti, eins og hvort áætlun um 

skólaakstur sé aðgengileg íbúum og hvort að reglur um skólaakstur séu 

uppfylltar (Björk Ólafsdóttir, 2010, bls. 15). 

Skólanefndir, sem eru næsta stjórnvaldsstig á eftir sveitarfélögum yfir 

grunnskólastjórum, sinna einhvers konar eftirlitshlutverki og fylgjast með 

því að farið sé eftir settum reglum. Þær gegna því afar mikilvægu hlutverki í 

stjórnkerfi grunnskóla. 

4.2 Niðurstöður úr viðtölum 

Skipulag skólaaksturs og samstarf við skólayfirvöld 

Skólabílstjórarnir þrír sem talað var við hafa allir mikla reynslu af akstri 

skólabarna, þar sem þeir hafa ekið skólabörnum allt frá sjö árum og upp í 

rúm fjörutíu ár. Allir reka þeir fyrirtæki sem er rekstraraðili skólaakstursins 

og starfa sem verktakar hjá sveitarfélaginu sem viðkomandi skóli tilheyrir. 

Sjálfir eru þeir svo launamenn við reksturinn og eiga því að vinna samkvæmt 

ráðningarsamningi undir stjórn atvinnurekanda í þeim atvinnurekstri sem 

hann stendur fyrir. Í skóla 2 sér skólabílstjórinn um alla skólabílana við 

skólann og er því með starfsmenn í vinnu en í hinum tveimur skólunum sér 

sérhver bílstjóri bara um einn bíl. 

Bílstjórarnir voruð spurðir um það hvernig samstarfi þeirra við 

sveitarfélagið og skólanefnd er háttað. Ekki er um skipulagt samstarf að 

ræða. Þeir eiga samskipti við aðila á skrifstofu sveitarstjórnar í tengslum við 

samninga um skólaaksturinn eða útboð. Í kjölfarið gera þeir verksamninga 

við sveitarfélögin. Þegar spurt var út í verksamninginn gátu þeir ekki rakið 

vel hvað í honum stóð en telja sig vera að fara mjög vel eftir honum. Þeir 

vissu ekki hvenær síðast komu út lög um skólaakstur en töldu samt allir að 

þeir hefðu séð þau. Varðandi skólanefnd héldu þeir að hún hlyti að álykta 

eitthvað um skólaaksturinn og ef ekki væri kvartað hlyti hann að ganga vel. 

Þeir vissu ekkert um störf hennar þar sem engin samskipti voru þeirra á 

milli. 

Talað var við tvo skólastjóra og einn aðstoðarskólastjóra og allir höfðu 

þeir langa reynslu af störfum innan skólans. Ekki er gerður nánari 

greinarmunur á þeim í niðurstöðum. Enginn af skólastjórunum hafði tekið 

þátt í ráðningu skólabílstjóra síðast þegar sveitarfélagið gerði samning við 

þá, en áður fyrr höfðu þeir komið að því. Þeir sögðust ekkert hafa um það að 

segja hverjir fái skólaaksturinn fyrir utan að skólastjóri 3 hafði, í samstarfi 

við skólanefnd, komið að gerð útboðsgagna og samninga um skólaakstur við 

skólann. Allir skólabílstjórarnir höfðu í upphafi fengið skólaaksturinn eftir 

að hafa tekið þátt í útboði hjá sveitarfélaginu, þar sem lægsta tilboði var 

tekið. Þegar tími útboðs var liðinn hafði verið samið við þá. Í útboðsgögnum 

er búið að setja niður lýsingu á þjónustunni sem fyrirtækið sem fær aksturinn 

á að veita og þær kröfur sem það þarf að standast, svo er gerður 

verksamningur sem byggir á þessum upplýsingum. Í samningnum kemur 

fram að ef báðir aðilar geti framlengt samninginn sé það gert. Skólastjóri í 

skóla 1 talaði um að honum finnist mjög slæm þróun að skólaaksturinn hafi 

slitnað frá skólanum, það er að skólastjórinn hafi ekki lengur neitt um að 

segja hvernig ráðning skólabílstjóra fer fram, eins og var hér áður fyrr.  

Fjöldi bílstjóra við hvern skóla er á bilinu fjórir til sex og var rætt við 

einn bílstjóra í hverjum skóla. Það sem hefur mest áhrif á fjölda bíla er 

landfræðileg staða sveitarfélagsins og staðsetning skólanna. Fjöldi nemenda 

hefur minna að segja þar sem bílarnir eru bara stærri ef börnin eru mörg. 

Bílar viðmælendanna aka á bilinu 24–108 km. í hverri ferð og sitja 

nemendur sem koma lengst að, helming þessarar vegalengdar í bílnum þegar 

þeim er ekið í skólann á morgnana og annað eins þegar þeim er ekið heim að 

skóla loknum. Sum barnanna sitja aðeins nokkrar mínútur í skólabíl á meðan 

lengsta ferðin tekur um það bil eina klukkustund. Skólastjórarnir voru með 

það nokkuð vel á hreinu hve margir skólabílar óku við skólann sem þeir 

störfuðu við, en þurftu að fletta upp upplýsingum um farþegafjölda og þær 

vegalengdir sem bílarnir óku. Þeir vissu allir hver mesta vegalengdin var. 

Skólastjóri 1 sagði:  
Það eru fáir nemendur í hverjum bíl nú orðið en sveitarfélagið er bara 

svona í laginu með mörgum útkjálkum, svo þó að börnunum hafi 

fækkað er ekki hægt að fækka bílum. Lengst að koma börn um 55 km 

leið, sem er mjög langt. Ef menn eru að velta fyrir sér að fækka 

skólum sem er örugglega rekstrarlega hagkvæmt, þá er það örugglega 

mjög snúið vegna vegalengda upp á skólaakstur að gera. ... Eftir því 

sem fólki fækkar í dreifbýli eru meiri líkur á sameiningu skóla sem er 

oft á tíðum erfið og varhugaverð þar sem akstur skólabarna lengist, 

jafnvel verulega. 

Skólastjórarnir voru spurðir um það hvort við skólana starfaði fræðslu- 

eða skólanefnd. Skólastjóri 1 sagði: „Það er ein fræðslunefnd sem starfar við 

alla skólana í þessu sveitarfélagi. Ég hef nú, í sjálfu sér, ekki verið 

sérstaklega var við að hún fjalli eitthvað sérstaklega um skólaakstur. Ég veit 

svo sem ekkert hvernig það er í hinum skólunum í sveitarfélaginu.“ 

Skólastjóri 2 sagði að í sínu sveitarfélagi væri fræðslusvið og skólanefnd. 

Hann taldi þau fylgjast með starfi skólans, þar með töldum skólaakstrinum. 

Einnig bærust þeim ábendingar frá foreldrum, sem unnið er með í samstarfi 

við skólastjóra en það var samt mjög sjaldan. Skólastjóri 3 sagði að 

skólanefnd fengi upplýsingar frá skólastjóra og taldi þeirra eftirlit alfarið 

byggt á þeim upplýsingum. Hann mundi ekki eftir því að skólaaksturinn hafi 

nokkurn tímann verið skoðaður sjálfstætt hjá skólanefnd. Einnig fær nefndin 

upplýsingar frá sveitarstjóra um samninginn og jafnvel eitthvað fleira.  

Kannað var hvort skólastjórunum finnist sveitarstjórn hafi næga innsýn í 

skólaakstur til að ræða útboð eða aðra hluti sem tengjast honum. Skólastjóri 

1 sagðist nánast ekki vera í neinu sambandi við sveitarstjórn eftir að 

sameining sveitarfélagana átti sér stað. Hann sagði:  
Ég er nú ekki viss um það, ég held bara að hún viti nú ekki alltaf 

mikið um þetta. En vonandi hefur hún einhverjar upplýsingar frá 

skólanum og þekkingu á sveitarfélaginu. Þetta er mest vandamál 

þegar þarf ákveðna stærð af bílum, t.d. 15, 16 eða 17 manna og þeir 

þurfa að vera flórhjóladrifnir. Það er bara gríðarlegt vandamál að fá 

þannig bíla. Einnig þarf líka að taka ákvörðun um hvort það er krafa 

að vera á fjórhjóladrifnum bíl eða ekki, það er bara mjög nauðsynlegt 

á sumum svæðum og öðrum ekki, svo er grátt svæði þar á milli. 

Bílstjóri 2 sagði: „Já hún hefur ágæta þekkingu og tekur vel í það sem ég 

spyr um.“ Bílstjóri 3 sagði: 
Ég held að sveitarstjórn sé ekkert að velta fyrir sér skólaakstri nema 

ef einhver er að kvarta og svo í kringum samninga. Það kemur bara í 

því samráði sem er haft þegar verið er að útbúa útboðsgögn eða gögn 

um samninga um skólaakstur allt eftir því hvort við á. Þar koma fram 

þær kröfur sem settar eru. Við höfum þar vald til að setja ákveðnar 

kröfur og þau eru með okkur í því og við erum alveg sammála þar 

um. Það er leitast eftir lægsta verði að þessum skilyrðum uppfylltum, 

það er alveg á hreinu. Það er samið, að mig minnir til þriggja ára og 

möguleiki á framlengingu í allt að tvö ár. Það er reyndar orðin krafa 

hér að einn rekstraraðili sjái um allan skólaaksturinn. 

Samstarf skólastjóra og sveitarfélags þegar kemur að málefnum 

skólaaksturs er tiltölulega lítið hjá þeim öllum en þó sagði skólastjóri 1 þetta:  
Ég veit ekki hvað ég á að segja um það, ég hef það ekki á 

tilfinningunni að án þess að ég geti svarað því fyrir allt sveitarfélagið, 

þá hef ég það á tilfinningunni að sveitarfélagið skipti sér ekki á 

nokkurn skapaðan hátt af þessu nema þegar kjarasamningar eru lausir 

og þá snýst það um að þeirra aðkoma er aðallega bara það að þeir hafi 

ekki of hátt kaup. Þetta hefur ekki verið boðið út heldur bara samið 

við sömu aðila, það virðist vera það eina sem þeir hafa áhuga fyrir. 

Skólastjóri 2 sagði: „Það er bara þau samskipti sem ég hef við 

fræðslusviðið. Um það að ég þarf að halda utan um ferðir og ég þarf að skila 

upplýsingum til jöfnunarsjóðsins út af því að við erum að fá tekjur frá 

jöfnunarsjóðnum út af skólaakstri.“ Skólastjóri 3 sagði:  
Það er ekkert annað en það sem er í kringum þessar kröfur sem gerðar 

eru til þeirra sem fá verkið. Og það getur þurft að uppfæra hann ef að 

miklar breytingar verða, t.d. á nemendafjölda á einhverri leið. Sá sem 

sér um peningamálin vegna skólaakstursins þarf þá að fá þær 

upplýsingar og breyta. Ákvæðin eru þannig að þau eru ekki endilega 

eins í þessi þrjú ár sem samningurinn er gerður heldur er fyrir hvert ár 

lagðar nýjar línur út frá fjölda. Svo er náttúrulega spurt reglulega hvort 

hægt er að spara í skólaakstri. Við höfum alltaf svarað því að það er 

allt hægt en það er bara það kostar þá bara þeim mun meiri gæslu. 

Skólastjórarnir voru ánægðir með að ekki væru tíð skipti á bílstjórum, svo 

lengi sem þeir stæðu sig vel í starfi en það virtist gegnumgangandi í þessum 

skólum að mati skólastjóranna. Bílstjórarnir voru allir á sömu skoðun og 

töldu að starfið byggðist heilmikið upp á góðu sambandi við foreldra og 

einnig því að læra inn á krakkana.  

Skólastjórarnir báru allir mikið traust til bílstjóranna, og voru allir á sama 

máli um að starfsreynsla bílstjóranna sé mikilvæg og tíðar mannabreytingar 

henti ekki starfinu. Skólastjóri 1 sagði: „Það skiptir máli að vera með sömu 

bílstjórana, það er að segja ef þeir eru almennilegir þá er mikið atriði að þeir 

séu áfram og að maður haldi þeim. Ef þeir væru ómögulegir væri ég búinn 

örugglega að reka þá alla.“  

Þegar skólabílstjórarnir voru spurðir að því hvað fælist í starfi þeirra 

beindu allir umræðunni strax að börnunum og að þeirra hlutverk væri 

aðallega að sjá til þess að koma þeim frá heimili að skóla og svo aftur til 

baka. Þeim var greinilega umhugað um að það ætti ekki bara að gerast 

einhvern veginn heldur þyrfti þeim að líða vel. Skólabílstjóri 3 sagði:  
Þeim þarf að líða vel, ekki bara að þú komir þeim í skólann einhvern 

veginn, þú verður líka að reyna að hafa þokkalegt andrúmsloft í 

bílnum, án þess að vera alltaf með eitthvert nöldur. Ég er búinn að 

vera mjög lengi í þessu og er kannski klukkutíma á dag með barni í 

bílnum, jafnvel meira, í 170 daga á ári í 10 ár, þá eru þetta orðin 

heilmikil samskipti við þessi börn.  

Stundum er einhver annar akstur við skólana, svo sem að aka með hóp 

nemenda í ýmsar ferðir, oftast frekar stuttar, t.d. skoðunarferðir, 

kynningarferðir, böll eða annað þess háttar. Að lokinni umræðu um börnin 

fóru bílstjórarnir að segja frá því að aksturinn á bílnum sjálfum væri 

auðvitað hluti af starfinu.  

Misjafnt er hvernig skólastjórarnir koma að skipulagi skólaaksturs. 

Skólastjóri 2 sagði samstarf milli sín og skólabílstjóra ekki vera skipulagt. 

Hann skipuleggi aðeins hve margar ferðir skólabíllinn fer á dag og þá einnig 

með tilliti til valgreina og sendi frá sér upplýsingar um jöfnunarstyrk. Hann 

sagði að rekstraraðili skólaakstursins geti samt alltaf haft samband við sig og 

þeir rætt málin eða hann komið á fund til sín ef einhver mál kæmu upp. Í 

skóla 1 er haldinn fundur einu sinni á ári þar sem allir skólabílstjórarnir 

koma í skólann og farið er yfir skólaaksturinn. Þá gefst bæði skólastjóra og 

bílstjórum tækifæri til að koma upplýsingum á framfæri. Hann sagði að einn 

af skólabílstjórunum færi fyrir hópnum. Hann er þá í meira sambandi við 

skólann og kemur viðeigandi upplýsingum til hinna bílstjóranna. Þess fyrir 

utan kæmu margir þeirra oft inn í skólann og geta þá rætt málin. 

Skólastjórinn sagði að þeir kæmu stundum með einhverjar tillögur um 

skólaaksturinn sem skólinn tæki tillit til. 

Í skóla 3 er haldinn fundur með bílstjórum á sex vikna fresti og er sá 

fyrsti haldinn áður en starfið hefst að hausti. Þá er farið yfir skólareglurnar 

og akstursleiðirnar og fundið út í sameiningu tímapunkta sem settir eru 

niður, 2–3 á hverri leið, svona einhvers konar jöfnunartími. Þetta er 

endurskoðað reglulega. Farið er yfir ýmis önnur mál sem við koma 

skólaakstri og báðir aðilar geta komið sínum málum á framfæri. 

Kannað var hvort gefin væri út á áætlun um skólaakstur og hvort hún 

væri í reglulegri endurskoðun og öllum aðgengileg. Í skóla 1 var ekkert slíkt, 

foreldrar áttu bara að vita svona um hvaða leyti bílarnir væru hjá þeim ef allt 

er með felldu. Í skóla 2 og 3 var gefin út tímaáætlun og hún uppfærð eftir 

þörfum í samstarfi við skólabílstjórana og var hún aðgengileg á heimasíðum 

skólanna. Bílstjóri við skóla 1 sagðist fá upplýsingar frá skólastjóranum ef 

áætlunin breyttist eitthvað frá árinu áður, ef ekki væri þetta bara eins og allir 

þekktu það. Í hinum skólunum fengu bílstjórar upplýsingar á haustin um þá 

bæi sem þeir ættu að taka börn á og þeir fengu tímaáætlun sem unnin var í 

samstarfi við skóla.  

Samstarf milli allra skólabílstjóra hvers skóla var ekki mikið, en hins 

vegar var ágætis samkomulag milli þeirra. Samstarfinu var þó öðruvísi 

háttað hjá bílstjóra 2 en hinum, þar sem hann var rekstraraðili að öllum 

bílunum við skólann hjá sér. Hann sagði að bílstjórarnir sínir hittust oft á 

kaffistofu fyrirtækisins og þar væri oft spjallað um eitt og annað, meðal 

annars skólaaksturinn.  

Skólabílstjórar sögðu að það væri fínt hlutverk að aka skólabíl, sem þeir 

væru ekki búnir að vera svona lengi í nema af því þeim líkaði það. Voru þeir 

allir á sama máli um að ábyrgðin væri mikil. Og í þessu, eins og svo oft áður 

í viðtölunum, beindu þeir umræðunni að börnunum mun fremur en að 

bílnum og akstrinum. Bílstjórar voru spurðir hvaða ábyrgð þeir teldu sig bera 

í starfi sínu. Bílstjóri 1 sagði: „Pabbi segir að þetta sé meiri ábyrgð en að 

fljúga flugvél, enda geta þær flogið sjálfar. Já ég tel þetta mjög 

ábyrgðarmikið starf, maður þarf að halda börnunum góðum í bílnum, og bera 

ábyrgð á þeim.“ Og bílstjóri 3 sagði: „Mjög mikla. Ég heyrði einu sinni 

mann segja það að starf skólabílstjóra væri ábyrgðarmesta starfið í 

sveitarfélaginu, hann sagði að kannski einn maður keyrði öll börn í 10 

árgöngum í sveitarfélaginu í skólann og það væri sennilega enginn með 

meiri ábyrgð.“ En bílstjóri 2 sem hefur lengsta starfsreynslu sagði: „Þegar ég 

hugsa um ábyrgðina þá er þetta bara orðið eitthvað svo vanabundið að þetta 

bara er svona og orðið eitthvað svo eðlilegt, en auðvitað er maður alltaf með 

varann á sér.“  

Skólastjórarnir skilgreindu hlutverk og ábyrgð skólabílstjóra fyrst og 

fremst að sjá um að aka skólabílnum á öruggan hátt á ferðum nemenda í og 

úr skóla, ásamt því að sýna þeim virðingu og umhyggju. Einungis einn 

skólastjórinn nefndi að honum þætti mikilvægt að fá frá skólabílstjórunum 

upplýsingar um hvernig gengi með börnin í bílnum.  

Meðal skólastjóranna voru nokkuð skiptar skoðanir um hvort þeir teldu 

sig vera ábyrgðaraðila skólaaksturs og skólabílstjóra. Einum fannst hann 

ekki bera ábyrgð á skólabílstjórunum heldur bara börnunum en hinum tveim 

fannst þeir bera einhverja ábyrgð á þessu öllu. Skólastjóri 1 sagði:  
Gagnvart brotum í starfi og þess háttar þá held ég að í lagalegu tilliti 

geti þetta verið mjög loðið, ég stend í þeirri meiningu að þetta sé mjög 

loðið en ég lít samt á þá sem mína starfsmenn en það er ekki víst að ég 

hafi neina lagalega heimild fyrir því, eða stöðu fyrir því. T.d. ef að 

eitthvað kemur uppá í skólabílnum og kvartað er undan, sem hefur 

bara reyndar aldrei gerst þá mundi ég ræða það við skólabílstjórann. 

Skólastjóri 2 sagði: 
Við berum náttúrulega ábyrgð á nemendunum á leið í og úr skóla, 

tryggingarlega séð gerum við það, við spáum í það t.d. á morgnana 

varðandi veður. Þá erum við í sambandi við skólabílstjórana og tökum 

sameiginlega ákvörðun ef vont er veður hvort bíllinn eigi að fara af 

stað eða ekki, þar verðum við að treysta á bílstjórana að meta aðstæður 

og gerum það. 

Skólastjóri 3 svaraði ábyrgðarhlutverkinu svona:  
Ég náttúrulega með upplýsingum og samskiptum þá finnst mér það 

vera grundvallaratriði og ef eitthvað fer úrskeiðis hefur maður strax 

samband við yfirmann skólabílstjóranna og fær hann í lið með sér og 

gerir honum viðvart því það er hans að gera sínu fólki viðvart ef að 

einhver bílstjórinn stendur sig ekki. Ég mundi ekki fara beint í 

bílstjórann heldur tala við rekstraraðilann sem er ábyrgur fyrir 

samningnum við okkur. Ef maður hefur grun um einelti eða eitthvað 

slíkt þá er það náttúrulega bara rætt við börn og skólabílstjóra. 

Skólabílstjórarnir og skólastjórarnir voru allir mjög sammála um að 

stundvísi bílstjóra væri mikilvægur þáttur í farsælum skólaakstri og að það 

gengi í lang flestum tilfellum mjög vel. Helstu ástæður fyrir því að það gengi 

ekki alveg upp var veður og ófærð við skóla 1 og 2. Skólastjórar allra 

skólanna kannast þó við vandamál varðandi heimferð og þá helst það að 

nemendur vanti í skólabílinn þegar halda á af stað. Að mati skólastjóranna 

hafa nemendur ágætis svigrúm til að komast á réttum tíma í skólabílinn, eða 

10 mínútur frá því að skóla lýkur. Einnig hefur verið rætt við kennarana um 

að sjá til þess að nemendur geri sig strax klára í bílinn. Skólastjóri 2 sagði 

líka:  
Ég er að borga x margar milljónir í skólaakstur á ári, ég er 

þjónustukaupandi, ég kaupi þjónustuna, … Maður keyrir náttúrulega 

ekki bara í burtu og skilur eftir einhvern krakka sem hefur kannski 

bara lent í einhverju. Það kemur alltaf einhver starfsmaður út í skólabíl 

hjá yngri börnunum. En hjá eldri börnunum er það ekki og oft gerist 

það að krakkarnir vita að það eru einhverjir tveir að sluksa en samt fer 

bílstjórinn og ég þarf að kaupa auka akstur og bíllinn þarf að snúa við. 

Ég veit að skólabílstjórar þurfa að halda tímaáætlun og allt það en ég 

held að skólabílstjórar þurfi bara alltaf að bíða svona tvær mínútur 

lengur en áætlað er. Ég hef alveg rætt þetta við rekstraraðilann en það 

getur verið að við þurfum að ræða þetta eitthvað betur.  

Skólastjóri 3 sagði:  
Já, það er náttúrulega gríðarlega mikilvægt að þeir séu stundvísir, það 

eina sem við þurfum að kvarta yfir er að þeim hættir dálítið til að vera 

heldur fljótir, og verða jafnvel þá á undan áætlun. Börnin eru öllu 

venju mjög stundvís. ...  En ef þeir eru tímanlega þá eru þeir komnir 

óþarflega snemma í skólann upp á að hér sé komið starfsfólk á ganga.  

Skólabílstjórarnir sögðu að oftast eða langoftast væru flestir nemendur 

stundvísir í skólabílinn á morgnana en sumir nemendur ættu það til að vera 

óstundvísir og það hefði áhrif á hvernig þeim gengi að halda áætlun. 

Skólabílstjóri 1 sagði: „Sem skólabílstjóri er voðalega gott að vera á réttum 

tíma, stundum fer það samt alveg í hund og kött, þegar veður og hríð, snjór 

og ófærð spilla fyrir. Börnin eru samt mjög stundvís.“ Það sem 

skólabílstjórarnir voru sammála um að hefði mest áhrif á hvernig þeim gengi 

að halda stundvísi í akstri var fyrst og fremst það að börnin væru á réttum 

tíma við veginn, tilbúin að fara í skólabílinn. En einnig hefði veður og færð 

mikil áhrif. Í skóla 3 er alltaf búið að sinna snjómokstri á þjóðveginum þegar 

skólabíll leggur að stað að morgni en í hinum tveimur skólunum fer 

snjómoksturstæki ekki af stað fyrr en eftir að skólaakstri lýkur á morgnana 

eða fer af stað þó nokkuð eftir að skólabílarnir eru farnir að sinna 

skólaakstri. Eins og einn sagði: „Ég segi það nú stundum að það er miklu 

erfiðara, þegar verið er að keyra í vondu veðri, að segjast ekki ætla að halda 

áfram heldur en að segjast ætla að halda áfram.“ Allir voru skólastjórarnir á 

sama máli um að áríðandi væri að vera í góðu sambandi við bílstjórana ef 

veður var vont og meta það í samráði við þá hvort aka ætti skólabörnum eða 

ekki, þar væru bílstjórarnir mikilvægir í að meta stöðuna og gefa góðar 

upplýsingar. 

Skólabílstjórarnir við skóla 1 þurfa að hringja í Vegagerðina og biðja um 

mokstur á þjóðveginum. Það mega þeir gera þrisvar í viku. Heimamaður sér 

um moksturinn en hann byrjar vanalega ekki að moka fyrr en skólabílarnir 

eru lagðir af stað á morgnana. Bílstjórinn benti á að þeim þætti þetta afar 

vitlaust fyrirkomulag, betra væri að hringja beint í mokstursmanninn og þá 

kæmist hann fyrr af stað því hann væri alltaf tilbúinn að fara snemma af stað. 

Alltof oft væri það þannig að það væri ekki búið að moka veginn fyrr en 

bílstjórarnir væru búnir að keyra morgunferðina. Í skóla 2 var svipaða sögu 

að segja af snjómokstri og skólabílstjóri 2 sagði:  
Við erum alltaf á undan ruðningstækjunum. En það hefur bara verið 

þannig að það þarf ekki að vera búið að moka samkvæmt útboði fyrr 

en kl. 10 í sveitinni, því þá eru bændur búnir í fjósi. Þetta hefur lengi 

verið bras og vesen. Við förum af stað kl. 7 á morgnana og skólinn 

byrjar kl. 8.  

Bílstjórarnir þurfa að sækja börn heim á bæi þar sem heimreiðar eru einn 

kílómetri eða lengri og eru þær oft á tíðum ekki mokaðar á sama hátt og 

þjóðvegurinn. Þurfa þá foreldrar á viðkomandi bæjum að halda 

heimreiðunum opnum. Það gengur nokkuð vel hjá tveimur þeirra en sá þriðji 

sem keyrir á mjög snjóþungu svæði sagði það ganga misvel. 

Bílstjórarnir voru sammála um hvað þeim finnst skemmtilegast við 

starfið, það væru börnin og töldu þeir upp samskiptin við börnin í bílunum, 

fá að kynnast þeim og umgangast. En þeir áttu erfiðara með að segja frá því 

sem þeim þótti erfitt við starfið. Þeir tóku sér nokkurn umhugsunarfrest og 

svöruðu svo allir í fyrstu að það væri ekkert, en tíndu svo til nokkur atriði. 

Tveir bílstjórar, sem báðir sáu um skólaakstur á leiðum þar sem oft á tíðum 

var ófærð á veturna, töluðu um að endurnýjun á bílum væri nokkurt 

vandamál, ekki bara vegna kostnaðar heldur líka vegna þess að það er lítið 

úrval af hentugum bílum til að taka við af þeim bílum sem verið hafa í 

notkun. Átti hann við fjórhjóladrifna bíla sem eru fyrir 15 farþega eða fleiri. 

Bílstjóri 1 sagði: „En þegar ég var að vinna hjá X og var að keyra allt upp í 

50 börn í einu, það var dálítið mikið og er þetta sem ég geri í dag ekkert mál 

miðað við það. Ég tel fjölda barna í bíl hafa töluverð áhrif á það hversu erfitt 

þetta getur verið.“ Og bílstjóri 2 bætti einnig við: „Þegar maður veit ekki 

alveg hvenær maður [ ] veit ekki hvort maður á að vera heima eða fara af 

stað vegna veðurs eða ófærðar, Það er það eina sem ég mundi vilja að væri 

gert, það er að flauta skólann af fyrir mig en hér er aldrei aflýst skóla því 

krakkarnir í bænum komast alltaf, það er þá bara þannig að krakkarnir í 

sveitinni koma ekki.“ Það sem skólastjórunum fannst erfiðast varðandi 

skólaaksturinn var veður og ófærð, þegar taka þurfti ákvörðun um að fella 

niður skóla eða akstur á einhverri ákveðinni leið eða jafnvel öllum, en það 

væri allt gert í góðu samstarfi við bílstjóra og með tilliti til veðurspár. 

Bílstjórarnir eru afar mikilvægur hlekkur í að ákveða hvort er skóli eða ekki.  

Samskipti bílstjóranna við foreldra barnanna í tengslum við 

skólaaksturinn voru frekar lítil hjá þeim öllum. Skólabílstjóri 1 hringdi í þau 

þegar afboða þurfti skóla vegna veðurs eða ófærðar, það sá skólinn um hjá 

bílstjóra 2 og 3. Bílstjóri 2 sagðist stundum fara heim á bæi til foreldra og 

ræða málin ef eitthvað væri sem gott væri að ræða varðandi börn þeirra. 

Honum fannst það þægilegra heldur en að ræða það í síma, sem hann gerði 

þó stundum líka. Bílstjóri 3 sagðist voða sjaldan hringja í foreldra en það 

kæmi þó fyrir að hringt væri í hann. Einnig kom fram hjá honum að hann 

hefði hvatt til þess í skólanum, t.d. þegar eru foreldrafundir, að það sé minnst 

líka á skólabílinn ef það skyldi vera eitthvað sem foreldrar vilja ræða. Og að 

fólk geti komið athugasemdum á framfæri þar líka, það sé með það eins og 

annað í skólastarfinu. 

Ef skóli fellur niður vegna veðurs eða ófærðar þarf að koma skilaboðum 

til foreldra barna í skólaakstrinum. Misjafnt var með hvaða hætti það var gert 

en allir notuðu heimasíður skólanna til að koma tilkynningu á framfæri. 

Einnig notuðu allir útvarpið að einhverju leyti til að senda tilkynningu, 

stundum var það þó ekki hægt í skólum 1 og 2 og þá koma bílstjórar boðum 

til barna á þeirra akstursleið eða sms eru send úr skólanum. Í einum 

skólanum var líka talað inn á upplýsingasíma sem allir gátu hringt í. Allir 

bílstjórarnir sögðu að þegar skóla væri aflýst vegna ófærðar eða veðurs væri 

það gert í samráði milli skólastjórana og þeirra eftir að þeir væru búnir að 

líta til veðurs og oftast fara út og þá jafnvel einhvern rúnt á jeppa og kanna 

aðstæður. Bílstjóri 3 sagði: 
Langverstu aðstæðurnar eru stormur og hálka þegar það fer saman, 

það er minna alvarlegt að festa bílinn í snjóskafl, þá kannski gerist í 

sjálfu sér ekki neitt, allir með síma og hægt að láta vita af sér og slíkt. 

Svo getur verið erfitt að fara af stað nema vera nokkuð öruggur um að 

komast þar sem krakkarnir eru farin niður á veg og bíða þar. Betra er 

þá kannski að hafa aflýst ferð og þar af leiðandi enginn lagt af stað 

niður á veg.  

Gott samstarf skólabílstjóra og foreldra um ferðir skólabílsins er 

mikilvægt. Sérstaklega er áríðandi að foreldrar láti vita þegar börnin ætla 

ekki að fara með skólabílnum, það hefur áhrif á ferðir þeirra. Bílstjórinn á 

fjölmennasta skólabílnum þarf að stoppa á mörgum bæjum og seinkar því 

mjög auðveldlega ef hann þarf að bíða á nokkrum stöðum. „Ég bíð yfirleitt 

mjög lítið, svona mesta lagi 1–2 mínútur og stoppa stundum ekkert ef ég er 

kominn fram yfir áætlaðan tíma ef ekki sést í neina krakka, en ef ég er komin 

fyrir þann tíma bíð ég. Flestir eru mjög stundvísir en það eru sömu 

krakkarnir sem eru sein og þá er það stundum þannig að foreldrarnir verða 

að skutla þeim sjálf í skólann.“  Þessu var ekki svona háttað þar sem minni 

bílar voru að keyra og færri börn voru í skólabílnum, þar var aldrei neinn 

skilinn eftir nema í samráði við foreldra sem þá höfðu tekið ákvörðun um að 

keyra börnin í skólann þar sem bíllinn hefði þurft að bíða þó nokkrar mínútur 

þangað til að þau væru ferðbúin.  

Það kemur fyrir að nemendur séu ekki stundvísir að skóla loknum. Þeir 

gleyma sér við eitt og annað og þá þarf stundum að bíða.  Bílstjóri 1 er alltaf 

upplýstur af skóla eða foreldrum ef einhver ætlaði ekki með bílnum í 

skólann eða heim úr skólanum. Hjá bílstjóra 2 kemur alltaf kennari út í bíl 

með kladda og athugar hvort nemendur í 1.–7. bekk séu mættir í bílinn en 

ekkert sérstakt eftirlit er með nemendum í 8.–10. bekk. Bíllinn fer bara um 

10 mínútum eftir að skóla lýkur, að því gefnu að allir í 1.–7. bekk séu mættir. 

Bílstjóri 3 miðar einnig við að leggja af stað 10 mínútum eftir að skóla lýkur. 

Hann sagði:  
Ég spái helst í þetta með yngstu börnin og þá er best að sé sem mest 

alltaf sami bílstjórinn, þá er betra að hafa yfirsýn yfir þetta. Yfirleitt er 

ég látinn vita, ég hringi inn í skólann ef ég tel mig vita að það vanti 

einhvern, ... Ég fer helst aldrei úr bílnum eftir að það fara að koma 

krakkar í hann. Ég fer mjög sjaldan inn í skólann. 

Engar skráningar voru um það hvort börn ætluðu heim með skólabílnum 

eða ekki en þeim var ráðlagt að láta bílstjórana vita ef svo var ekki. Í tveim 

stærri skólunum þótt það ómögulegt að fylgjast með ferðum barnanna, sem 

væru oft á tíðum að fara í íþróttir eða annað starf að skóla loknum og færu 

því ekki heim með bílnum. Í skóla 3 sagði skólastjórinn frá því að yngstu 

börnunum væri hjálpað með það að mæta á réttum tíma í skólabílinn framan 

af skólaári en svo eigi þau að sjá um þetta sjálf, þó með einhverri aðstoð 

skólaliða og kennara. Hann sagði „að það kæmi einstaka sinnum fyrir að 

einhver er að gleyma sér og verður eftir, þá er hringt í bílstjórann og hann 

snýr þá við og sækir eða barnið. Ef hann er kominn langt þá hringjum við í 

foreldra sem koma og sækja það.“  

Þegar skólastjórar á svæðinu hittast er ekki oft rætt um skólaakstur, enda 

sögðu þeir það mjög misjafnt milli sveitarfélaga hvernig fyrirkomulagi hans 

væri háttað. Það eina sem þeir tóku sérstaklega fram að þeir myndu frá 

slíkum fundum það var að umræða skapaðist stundum um hversu dýr 

skólaaksturinn væri fyrir sveitarfélögin. Einnig mundi einn eftir umræðu um 

mokstur á vegum í tengslum við skólaakstur. Vegagerðin sæi um 

þjóðveginn, sem gengi svona misjafnlega að tímasetja miðað við skólabíla, 

og svo væru það bændur sem sæju um að moka heimreiðar og það er 

misjafnt hvernig það gengur. Og það er sums staðar ágreiningur um það, því 

bændum finnst það vera á ábyrgð sveitarfélagsins að koma börnum í 

skólann.  

Ekki hafði skólabílstjórunum staðið til boða nein fræðsla eða námskeið 

undanfarin ár sem haldin eru í skólunum, að því undanskildu að einn 

skólabílstjórinn hafði verið boðaður á námskeið sem kallast Fyrsta hjálp. 

Annar bílstjóri sagði að það hafi verið eitthvað gert af því hér áður fyrr en 

ekki lengur, fyrir mörgum árum hafði umferðarstofa haldið eitt námskeið 

fyrir skólabílstjóra og á það komu bílstjórar úr öðrum skólum líka. 

Skólastjóri 3 taldi fræðslu eða námskeið fyrir bílstjóra vera ágætis 

umhugsunarefni, þar sem skólinn er með uppbyggingarstefnuna sem er 

hegðunarmótandi kerfi. Hún gengur til dæmis út á það hvernig við tölum við 

börnin. Skólastjóri við skóla 2 sagðist boða bílstjórana ef það væri einhver 

svona fræðsla eða almennir fyrirlestrar og svoleiðis sem er ætlað öllu 

starfsfólki, ekki bara kennurum. Reynt er að hafa eitthvað slíkt á hverju ári 

en skólabílstjóri við sama skóla kannaðist ekki við það.  

Enginn af skólastjórunum boðaði skólabílstjórana á hefðbundna 

starfsmannafundi í skólunum en skólastjóri 3 sagði:  
Nei við höfum ekki gert það, það er kannski af því það er ekki í 

samningum við fyrirtækið sem sér um skólaaksturinn, að þeir eigi að 

koma á starfsmannafundi. Þannig að ég held það væri ágætt kannski. 

Við erum náttúrulega með starfsmannafundi þar sem við erum með 

mál nemenda þar sem menn þurfa að vera á verði. ... Og þeir hafa 

kannski undirritað einhvern trúnað um að þeir gæti þagmælsku um 

það sem þeir verða vitni að eða áskynjað og maður þarf að passa upp á 

þann hluta. 

Í skóla 1 og 3 voru hins vegar haldnir fundir með bílstjórunum að jafnaði 

einu sinni á önn og þess fyrir utan var stundum talað við einstaka bílstjóra ef 

eitthvað var sem ástæða þótti til að fylgjast með og veita eftirtekt. Það kom 

fram að skólaakstur væri stundum ræddur í samverustundum í skólanum því 

að allir nemendur skólans hefðu gott að því að fræðast um hann. Stundum 

fara aukabörn í skólabílinn og þá er gott að þau þekki reglurnar. Þetta er 

endurtekið eftir þörfum.  

Mentor var í einum af skólunum þrem, Mentor er heildstætt 

upplýsingakerfi sem eykur upplýsingaflæði innan skólans, til foreldra og 

sveitarfélaga. Olweusarverkefnið var ekki í neinum skólanna en áætlun 

Olweusar felur í sér að allir þeir sem að skólastarfinu koma séu samtaka um 

að vinna gegn einelti með öllum ráðum. 

Búnaður og öryggiskröfur  

Vegurinn á leiðum skólabílanna er mjög misjafn. Bílstóri 3 keyrir eingöngu 

á bundnu slitlagi fyrir utan þær heimreiðar sem hann þarf að aka. Bílstjórar 1 

og 2 aka töluvert langa vegalengd á malarvegum, sem oft á tíðum eru mjög 

holóttir, en líka á bundnu slitlagi. Í skólunum þrem hafði einungis einu sinni 

orðið minniháttar umferðaróhapp á ferðum skólabílanna, þar sem eitt barn 

slasaðist en bílarnir hafa þó nokkrum sinnum lent útaf í vondu veðri og/eða 

fest sig og komið hefur fyrir að nokkur skelfing hafi orðið meðal barnanna. Í 

hverjum skólabíl var bara einn starfsmaður, sem var jafnframt bílstjórinn, 

þ.e. viðmælendur rannsóknarinnar. Hjá einum af bílstjórunum hafði það 

komið til tals í skólanum að gott væri að hafa gæslumann með, alla vega 

stundum, en sparnaður hafi gert það að verkum að ekkert varð úr því. 

Skólabílstjórarnir voru allir á sama máli um það að langoftast væru 

skólabílar vel búnir til skólaaksturs miðað við nemendafjölda og þær 

akstursleiðir sem þeir aka. Það átti einnig við um þeirra bíla. Það er liðin tíð 

að í þetta séu notaðir mjög gamlir bílar eins og tíðkaðist hér áður fyrr.  

Bílstjórarnir velta alla jafna lítið fyrir sér þróun mála í skólaakstri og 

þeim kröfum sem gerðar eru samkvæmt lögum, reglum og samningum. Það 

sem helst vekur þá til umhugsunar um þau mál er þegar kemur að 

endurnýjun skólabílsins. Öryggisbeltanotkun var samt eitthvað sem þeir voru 

allir stöðugt að velta upp og fylgjast með í sínum bílum. Það virtist sem þeim 

gengi vel með yngri börnin, þau væru mjög dugleg að nota öryggisbelti en 

þau eldri væru líklegri til að reyna að sleppa þeim. Það ætti einnig mjög oft 

við þegar kæmu aukabörn sem ekki væru alla jafna í skólaakstrinum. 

Bílstjóri 2 sagði: „Þetta með reglurnar, maður er svona með þetta í hausnum 

og reynir að nota það.“ En bílstjóri 3 sagði: „Ég hugsa að ég hafi kannski 

ekki gert neitt mikið til þess, en auðvitað heyrir maður þetta og hérna, ég 

held ég hafi ekki fylgst neitt rosalega vel með þessu, ég held maður kannski 

frétti allt sem er í gangi.“ 

Kannað var hvort þeir teldu að skólabifreiðin þeirra uppfyllti þær kröfur 

sem gerðar eru, svo sem um öryggisbelti, merkingar á skólabifreiðum og 

þess háttar. Öryggisbelti voru í góðu lagi hjá öllum en skólabílsmerkingar 

voru ekki fullnægjandi á neinum af bílunum og voru alls ekki til staðar á 

tveimur. Bílstjóri 1 sagði:  
Tja kannski spáir maður ekki nógu mikið í þetta, það var sett út á það 

þegar ég fór með bílinn í skoðun að hann var ekki með skólabílsmerki 

og maðurinn í skoðuninni sagði bara að ég ætti að koma með það 

þegar ég kæmi næst með bílinn í skoðun. En það er sko enginn okkar 

við skólann með þessi merki. Á tímabili voru allir með merkingu en 

svo hefur það eitthvað dalað, menn hafa skipt um bíl og ekki sett á þá 

merkingar. 

Bílstjóri 2 taldi að merkingar á skólabílum hefðu ekkert að segja um 

öryggi barna í skólaakstri. Hann sagðist bara reyna að keyra vel inn á 

heimreiðarnar og fara vel útaf veginum og þá væri engin hætta. Bílstjóra 3 

fannst óljóst hvort eitthvað gagn væri að þeirri útfærslu á merkingum á 

skólabifreiðum sem lög gera ráð fyrir. Hann sagðist keyra á mjög 

umferðarþungum vegum og leggur áherslu á að börnin þurfi aldrei að ganga 

yfir veginn á leið í og úr skólabíl, en það getur verið erfitt þegar er ófærð.  

Einnig voru skólastjórarnir spurðir að því hvort þeir vissu hvort 

skólabifreiðar sem notaðar eru við skólann uppfylli þær kröfur sem til er 

ætlast, svo sem um öryggisbelti og merkingar. Að mati skólastjóranna voru 

þeir bara nokkuð ánægðir með bílana og töldu þá að langmestu leyti í góðu 

lagi en komu þó allir að sama atriðinu sem var greinilega búið að vera í 

umræðunni hjá þeim. Skólastjóri 1 sagði: „Það með skólabílsskiltin, að þau 

eiga að vera einhver helvítis skilti á bílunum sem að ég held að sé aðeins 

ólag á. En þegar þessar reglur voru settar voru bílstjórarnir mjög 

pössunarsamir að hafa þetta, en ég held að þetta hafi eitthvað skolast til.“ 

Hann var spurður hvort hann vissi á ábyrgð hvers þetta væri en hann hafði 

ekki hugmynd um það. En hann sagði: „En ég lít þannig á að ég ætti að 

fylgjast með þessu og óska eftir því að þetta sé í lagi.“ Hann sagðist ekki 

geta sagt það að hann fylgdist yfir höfuð með að bílstjórarnir uppfylltu þá 

skilmála sem um var samið í verksamningi sem gerður er milli sveitarfélags 

og bílstjóra. Skólastjóri 2 sagði: „Ég get nú ekki sagt að ég sé yfirhöfuð neitt 

að fylgjast með þessum málum.“ Hann sagðist vita að það væri búið að setja 

út á merkingar á bifreiðum hjá skólabílstjórunum. Skólastjóri 3 leit á það 

sem þeirra verk að fylgjast með bílunum og sagði: „Allir bílarnir eru í lagi 

núna, við göngum úr skugga um að þetta sé í lagi, það var hérna um tíma að 

menn voru voða seinir að setja upp skólabílamerkinguna af því að þeir voru í 

einhverjum  öðrum akstri með ferðamenn og svona, þannig að við þurfum 

stundum að reka á eftir því.“ 

Bílstjórarnir og skólastjórarnir voru spurðir að því hvað þeir gerðu til að 

stuðla að öryggi og velferð barna í skólaakstrinum. Atriðið sem þeir töluðu 

hvað mest um var að fylgja því vel eftir að þau notuðu örugglega 

öryggisbelti. Annað sem þeir nefndu var að það væri mikilvægt að lenda 

ekki í óþarfa pressu og að þurfa að flýta sér, þó auðvitað þyrfti að halda 

áætlun. Svo var það mikilvægi þess að börnunum liði vel á ferðum sínum og 

að lokum nefndi einn að bílarnir þyrftu að vera í góðu ásigkomulagi en það 

væri nú gott að í dag kæmust menn ekkert upp með að nota eldgamla bíla, 

því það væru ýmsir staðlar sem þeir uppfylltu ekki til að komast í gegnum 

hópferðaleyfisskoðun sem allir rekstraraðilar skólabíla þurfa að hafa. Það 

voru nokkrir þættir sem skólastjórarnir töldu allir upp. Til dæmis að leggja 

áherslu á notkun öryggisbelta, notkun endurskinsmerkja, að börnin fari 

varlega í allri umgengni við bílana, bæði á bílastæðinu við skólann og á 

heimreiðum og aðkoma skólabílanna á skólaplanið hafði alls staðar verið 

skoðuð með tilliti til öryggis nemenda. Annars sögðust þeir bera traust til 

bílstjóranna til að sinna þessum málum. Skólastjóri 1 sagði:  ,,Annað slagið 

er tekin rassía í að ræða við þau, t.d. ef einhver skólabílstjóri vekur athygli á 

einhverjum sem fer óvarlega í umgengni við skólabílana.“ Skólastjóri 2 

sagði: „Við erum náttúrulega búin að breyta bílastæðinu og pössum það að 

skólabílstjórar þurfi aldrei að bakka hér á bílastæðinu.“ Skólastjóri 3 sagði: 

„Það er þetta með að hafa skýran ramma, þ.e. þessar reglur sem við höfum 

gert fyrir skólabílinn og fylgja því eftir meðan allir eru að læra á þetta og 

bregðast við ef einhver leiðindaratvik verða, eftir því sem við á.“ 

Börn í skólaakstri 

Daglegur heildartími barna sem ferðast með skólabíl er, eins og gefur að 

skilja, misjafnlega langur. Kemur það ekki aðeins til af vegalengdinni sem 

aka þarf, heldur einnig slæmum vegum og fjölda farþega. Bílstjóri 1 sagði: 

„Það er svona klukkutími á dag á minni leið en örugglega tveir klukkutímar 

á dag á þeirri leið sem kemur lengst að við þennan skóla, sem er þá til 

viðbótar þeim tíma sem þau bíða í gæslu.“  Bílstjóri 2 sagði: „Vegalengdin 

er ekki mjög löng en vegirnir eru hins vegar hundleiðinlegir og heflaðir mjög 

sjaldan. Það er jafnvel ekki hægt að keyra sumstaðar nema á svona 25 km 

hraða.“  

Skólastjóranum við skóla 1 fannst þeir sem komu lengst að hjá sér verja 

mjög löngum tíma daglega í skólabíl, að hluta til á mjög vondum vegi. Hann 

vissi þó til að sumstaðar á landinu væri ekið með skólabörn enn lengri leiðir 

en oft á tíðum á betri vegum. Í skólanum hjá honum voru yngstu börnin í 

gæslu í 3 kennslustundir til viðbótar þessum langa skólaakstri. 

Athugað var hvort skólabörnum er ekið heim um leið og skóladegi lýkur 

eða hvort þau þurfi að bíða eftir öðrum/eldri nemendum og var því 

misjafnlega háttað. Í skóla 1 þurfa yngstu börnin, eins og fyrr sagði, að bíða í 

allt að 3 kennslustundir frá því skóla lýkur og þangað til þeim er ekið heim. Í 

skóla 2 þurfa elstu börnin í einstaka tilfellum að bíða í 20 mínútur, í skóla 3 

er öllum ekið heim strax að loknum skóla. Hjá bílstjórunum kom fram að 

það væri verið að spara við skólana og af þeim sökum hefði þetta breyst 

nokkuð á undanförnum árum. Bílstjóri 3 sagði:  
Það er stundum verið að reyna að spara í skólaakstri og fækka 

dögunum sem keyrt er heim tvær ferðir. ... En auðvitað er erfitt að 

gera það án góðs samstarfs við foreldra, það er bara ákveðinn tími sem 

börnin mega vera hér og skólinn getur ekki leyft sér að ákveða þetta 

nema í samstarfi við foreldra. 

Bílstjórarnir voru spurðir hvort það væri eitthvað sem þeir legðu áherslu á 

í samskiptum við börnin. Skólabílstjóri 1 sagði: „Að vera góður við þau og 

kurteis“. Skólabílstjóri 2 sagði: „Að vera bara pínu rólegur á því þó eitthvað 

gangi á en halda þeim frekar þannig að þau séu sátt við mann, heldur en að 

ég fari að urra og verða vitlaus, það virkar ekki.“ Skólabílstjóri 3 sagði: „Það 

er bara svona þetta að koma fram við þau eins og fullorðið fólk, ef þú kemur 

almennilega fram við börnin þá koma þau almennilega fram við þig líka, það 

eru engin geimvísindi.“  

En hvernig skyldu þá samskipti á milli barnanna ganga? Að mati 

bílstjóranna voru þau á heildina litið góð en á því voru nokkrar 

undantekningar. Bílstjóri 1 sem ekur á bílnum þar sem fæst börn eru, sagði 

samskipti barnanna vera mjög góð. Bílstjóri 2 sagði þau góð en að jafnframt 

væru krakkarnir ekki alltaf sammála og þá væri stundum gott að færa þau til 

í sætum, jafnvel færa þau nær bílstjóranum svo það væri hægt að spjalla við 

þau því oft væri auðvelt að hjálpa þeim við að greiða úr ósætti sín á milli. 

Bílstjóri 3 sagði:  
Þetta gengur bara vel, en auðvitað er það misjafnt, alltaf geta verið 

einhverjir árekstrar og stundum einhverjir tímabundnir, ég hugsa bara 

svona svipað og í skólastarfinu. Stundum er eitthvað og maður reynir 

náttúrulega að taka á því en það er náttúrulega ekkert auðvelt þar sem 

t.d. sum árin sem ég hef verið með kannski 40 nemendur í bílnum og 

engan starfsmann þá er erfiðara að fylgjast með því sem um er að vera 

í stórri rútu heldur en þar sem færri eru. Maður sér ekki einu sinni í 

hausinn á minni börnunum fyrir sætunum. 

Þegar athugað var hvort skólabílstjórarnir teldu sig ræða við börnin í 

bílnum um ferðir þeirra var það frekar óljóst. En allir sögðust ræða þó 

nokkuð við börnin á ferðum þeirra í bílnum og samtölin snerust um allt 

mögulegt. Mörg hefðu mjög gaman af því að spjalla. Þeim fannst öllum 

mikilvægur þáttur að eiga samtal við börnin.  

Skólastjórarnir töldu samskipti barnanna við bílstjórana vera alla jafna 

mjög góð. Þau væru einnig langoftast góð milli barnanna sjálfra en auðvitað 

væru á því undantekningar. Þegar bílstjórarnir voru spurðir hvort 

skólastjórarnir spyrðu þá einhvern tímann um líðan og samskipti 

nemendanna í bílnum og hvort eitthvað hefði komið upp á sagði bílstjóri 1 

að það væri nú ekki mikið rætt en hinir tveir játuðu því frekar og sögðu 

ýmist að hann ætti það til eða að þetta hafi farið batnandi og væri að aukast. 

 Bílstjóri 1 taldi að skólinn kannaði ekki líðan barna í skólabíl. Bílstjóri 2 

taldi það ekki vera gert með neinum reglubundnum hætti, en að er sami 

kennarinn kæmi alla daga út í bíl þegar heimferð hjá skólabílnum er að 

hefjast og hann viti mjög margt um börnin. Taldi hann kennarann hafa góða 

yfirsýn yfir þau sem eru í skólaakstrinum. Bílstjóri 3 sagði:  
Já ég held að það sé eitthvað bæði í sambandi við foreldrafundi og 

jafnvel einhverjar aðrar svona kannanir. Ef að einhverjar athugasemdir 

hafa komið til skólans þá hefur það verið rætt við mig. Það er 

algjörlega nauðsynlegt að ég fái að vita ef einhverjum líður ekki vel í 

skólabílnum, því það er sko ekki gefið mál að maður viti eitthvað um 

það. Það er náttúrulega heilmikið áreiti oft á tíðum á börnin í 

skólabílnum, það er alveg klárt mál. Ég held nú að reglur og svoleiðis 

séu nú ekki aðal málið heldur það að ræða málin. Ef krakkarnir vilja á 

annað borð vera leiðinleg í bílnum þá ræður maður náttúrulega ekki 

neitt við neitt þegar maður er einn að keyra og kannski með 20–30 

börn í bílnum. Þannig að það er best að vera með gott samstarf og 

skapa góðan móral í bílnum, þannig að flestir vilji haga sér svona 

þokkalega almennt. 

Um líðan barna í skólaakstri svaraði skólastjóri 1:  
Við gerum líðankannanir og þá er m.a. spurt út í skólabílinn. Og það 

kemur alltaf vel út þó kemur það auðvitað fyrir að einn og einn 

nemandi verður bílveikur. Þetta eru náttúrulega dálítið langar leiðir 

sem sum börnin þurfa að fara en þau sem koma lengst að hafa komist 

upp á gott lag með að sofa bara mest alla leiðina.  

Skólastjórar 2 og 3  sögðu frá því að gerðar væru kannanir varðandi líðan 

barna og þær nái m.a. til barna í skólaakstri og þar hefði komið fram að 

börnum liði almennt vel í skólaakstri.  

Skólastjórarnir töldu að þær kannanir á líðan nemenda sem gerðar væru 

kæmu lang oftast það vel út að ekki væri ástæða til að vinna með það meira, 

alla vega ekki í samstarfi við bílstjóra. Enginn skólastjóranna sagðist ræða 

sérstaklega við skólabílstjórana um líðan barna í skólabílum, skólastjóri 1 

sagði að það hefðu bara öll sín ár aldrei verið nein vandræði með 

skólaaksturinn. Hann leitaði ekki sérstaklega eftir upplýsingum um líðan 

barnanna en taldi sig fá fréttir af því frá skólabílstjórum, ef eitthvað væri 

ekki nógu gott í þeim efnum. Skólastjóri 2 sagðist heldur ekki leita eftir 

þessum upplýsingum en hann fengi yfirleitt að vita af því ef eitthvað kæmi 

upp á, bæði frá bílstjórum og foreldrum.  

Samskipti skólastjóranna við foreldra varðandi líðan og þarfir nemenda í 

skólabíl voru aðallega með þeim hætti að foreldrar hringdu og vildu ræða 

málin. Hjá skólastjóra 3 eru þó haldnir kynningarfundir fyrsta skóladaginn 

að hausti með foreldrum og börnum þeirra um akstursáætlunina og þá gefst 

kostur á að ræða ýmislegt. Skólastjórarnir voru spurðir að því hvort þeir 

töluðu einhvern tímann við börnin um ferðir þeirra. Skólastóri 1 sagði að 

þetta væri eitthvað svo eðlilegur þáttur í skólastarfinu þar sem nánast öll 

börnin við skólann kæmu með bílnum að það væri nú ekki mikið rætt. Það 

kæmi þó stundum fyrir, til dæmis eftir að þau hafa lent í vondu veðri og þess 

háttar. Skólastjórar 2 og 3 sögðu ýmist að það kæmi fyrir að það væri gert 

inni í bekkjum eða að það væri rætt eftir þörfum á samveru á svæði. 

Skólastjóri 1 hafði aldrei setið í skólabíl á hefðbundinni akstursleið hans í 

skólann, skólastjóri 2 hafði einu sinni fyrir margt löngu prófað að sitja í 

bílnum en skólastjóri 3 hafði þó nokkra reynslu af því. Allir voru þeir þó 

þeirrar skoðunar að nemendunum liði bara nokkuð vel í skólabílnum. 

Skólastjóri 1: „Ég held þeim líði almennt prýðilega í bílunum.“  Skólastjórar 

2 og 3 töldu báðir að börnunum liði nokkuð vel en til væru börn sem liði 

ekki alltaf vel.  

Skólabílstjórarnir og skólastjórarnir voru allir á sama máli um að í lang 

flestum tilfellum færu samskiptin í skólabílnum vel fram.  

Bílstjórarnir töluðu um að það færi oft meira fyrir eldri nemendum. Þeir  

segja kannski ekkert mikið fyrstu árin en svo láta þeir heyra meira í sér þegar 

þeir eru orðnir eldri. Skólabílstjóri 3 sagði:  
Já maður verður náttúrulega að vera með einhvern aga, maður getur 

ekki bara setið alltaf þegjandi og verið að keyra. Það gengur ekki, þú 

verður að gera eitthvað meira, mér finnst skárra að vera vitlaus annað 

slagið en vera alltaf með eitthvað nöldur. Ég ætlast alls ekki til að allir 

séu eins og englar í skólabílnum. 

Bílstjórar 2 og 3 höfðu báðir þá reglu að yngstu börnin sitja fremst í 

bílnum og svo koll af kolli eftir aldri aftur í bíl. Sú regla var samt ekki 

óhagganleg því stundum vildu til dæmis systkini sitja saman og þess háttar. 

Þeir höfðu líka báðir orð á því að þó nokkur munur væri á því þegar 

aukabörn væru í skólabílnum, börn sem ekki eru í daglegum akstri, þá virtist 

stundum frekar koma upp eitthvað ósætti og meiri ókyrrð í bílinn. Allir voru 

bílstjórarnir sammála um að í morgunferðinni væri nánast 

undantekningarlaust allt mjög rólegt meðal barnanna en í heimferðinni væri 

mun meira líf í bílnum, sem stundum fylgdi eitthvað fjör og jafnvel 

lítilsháttar ósætti. Reynsla tveggja bílstjóra var sú að það væri mikill munur á 

því hvernig gengi með börnin í bílnum eftir því hvort um var að ræða 

fjölmennan skólabíl eða fámennan. Í stóru bílunum væri mun fleiri krakkar 

og lengra í bílstjórann og það biði upp á að meira gæti gengið á áður en 

bílstjórinn yrði var við það og jafnvel yrði hann ekkert var við það þó að 

eitthvað gengi á. Í minni bílum væri auðveldara að halda utan um þetta. 

Bílstjórinn á fámenna bílnum sagði það ganga mjög vel og þakkaði það 

litlum bíl, hann hafði einnig reynslu af því að aka mjög fjölmennum skólabíl 

og það hafi verið mun erfiðara að fylgjast með og jafnvel ógerlegt á margan 

hátt. Bílstjóri 2 sagði að það gengi ekki alltaf vel og hann hefði tekið 

hauspúðana af sætunum úr bílnum til að sjá börnin og geta þannig fylgst 

betur með þeim. Hann taldi það mikinn ókost að sjá ekki börnin. Bílstjóri 3 

sagði að það væri ekki eins mikið og hann vildi. Hann sagði að stundum hafi 

það verð rætt að hafa auka starfsmann í bílnum hjá sér en aldrei verið gert. 

Hann sagði:  

Það kemur náttúrulega fyrir að einhver ræðir við skólastjórann í 

gegnum árin og segir frá því að honum liði ekki vel í skólabílnum yfir 

jafnvel einhverjum hlutum, það er stundum eitthvað sem ég hef ekki 

orðið var við nokkurn skapaðan hlut í kringum, fæ bara að vita af því í 

gegnum skólastjórann. Það er náttúrulega mjög nauðsynlegt fyrir mig 

að fá að vita af því þegar einhverjum líður ekki vel í skólabílnum. Og 

því mjög nauðsynlegt að góð samskipti séu milli skólabílstjóra við 

skólastjóra og foreldra. Það er nú bara þannig að maður getur ekkert 

lagað hluti í bílnum ef maður veit ekkert af þeim. 

Hjá bílstjóra 1 hafði aldrei borið á ágreiningi milli barna í bílnum að því 

marki að hann sæi nokkra ástæðu að skipta sér af, börnin væru bara mjög 

góð við hvert annað. En hjá hinum bílstjórunum var það frekar sjaldgæft að 

til þess kæmi að þeir þyrftu að grípa til ráðstafana meðan á akstrinum  stæði. 

En hafði þó komið fyrir og var þá byrjað á að reyna að ræða málin úr 

ökumannsætinu. Ef það var ekki nóg þurfti að stoppa bílinn og ræða málin í 

návíst þeirra sem stóðu í ágreiningi. Bílstjóri 2 sagðist vera með eitt barn í 

skólaakstrinum hjá sér sem væri fatlað og stundum skapaðist ókyrrð í 

kringum það, til dæmis. þegar það fer að syngja og þess háttar. Bílstjórarnir 

töldu allir ástæðu til að ræða við skólastjóra og/eða foreldra ef upp kæmu 

vandamál í bílnum eða við aksturinn, sem ástæða þætti til að fylgja nánar 

eftir.  

Það sem skólastjórarnir sögðu um, hvað þeir telja að bílstjórarnir geri 

þegar upp kemur ágreiningur milli barna í bíl eða um aksturinn við foreldra 

var. Skólastjóri 1 sagði þetta bara allt ganga svo vel í samstarfi við foreldra 

að ekkert hefði til þess komið að leysa þyrfti úr ágreiningsmálum. Hann taldi 

bílstjórana sjálfa leysa ágreiningsmál milli barnanna í skólabílum og að hver 

bílstjóri notaði sjálfsagt sína aðferð við það. Hann ætlast til að bílstjórar leysi 

þessi mál sjálfir nema þau séu orðin mjög slæm, þá vill hann vita af þeim. En 

það hefur ekki til þess komið. Skólastjórar 2 og 3 voru á svipuðu máli og 

sögðu frá því að foreldrar væru duglegir að hafa samband bæði við sig og 

bílstjórana og vel gengi að leysa þau mál. Hann taldi bílstjórana bara ræða 

við börnin sem væru eitthvað ósátt og finna út úr því og jafnvel færa þau til í 

sætum í einhverjum tilfellum. Svo kæmi eflaust fyrir að hann bara stoppaði 

og talaði við börnin en til þess þyrfti örugglega þó nokkuð að hafa gengið á.  

Kannað var hjá bílstjórunum hvort eitthvað væri um það að börnin yrðu 

bílveik. Þeir töldu svo ekki vera og einn sagði að það væri alveg liðin tíð. Ef 

einhver væri þess legur að þurfa að æla væri það nánast undantekningarlaust 

að sá væri að verða lasinn og þá væri bara að stoppa bílinn og sinna 

viðkomandi.  

Skólastjórarnir voru sammála um að skólareglur gildi í skólabílunum, 

allavega svona það sem á við af þeim. En skólastjóri 1 sagði: „Þeir eiga 

auðvitað að þekkja skólareglurnar en ég kynni þær ekki sérstaklega fyrir 

þeim, en ég hef nú ekki spurt þá út í þær.“  Skólastjóri 2 sagði: „Já, í öllum 

ferðum á vegum skólans. En þær eru kannski eitt af því sem við höfum ekki 

kynnt nóg fyrir þeim.“ Skólastjóri 3 sagði: ,,Það er farið yfir þær á hverju 

hausti með bílstjórunum og einnig aðrar reglur sem gerðar eru sérstaklega 

fyrir skólaakstur.“ Skólabílstjórarnir voru spurðir hvort þeir þekktu reglurnar 

og þær hefðu verið kynntar þeim . Bílstjóri 1: „Nei þær hafa ekki verið 

kynntar mér og í bílnum hjá mér gilda bara svona okkar reglur.“ Bílstjóri 2 

þekkti ekki skólareglurnar en sagðist ekki getað kvartað yfir umgengni í 

bílnum, en alltaf kæmi þó annað slagið eitthvað upp á. Þá hefði hann ef 

honum sýndist svo samband við kennarann sem fylgdist með börnunum 

þegar bíllinn fer frá skólanum og ræddi það sem upp á hefði komið. Bílstjóri 

3 sagði:  
Ég hef fengið svona almennar umgengnisreglur fyrir skólabílinn sem 

gefnar hafa verið út í skólanum, sem eru svona um almenna tillitssemi 

og almenn framkoma, enginn heragi. Ég tilkynni brot á reglum ef mér 

finnst þær eitthvað rosalegar en ekki út af einhverju smávægilegu. Ég 

reyni nú að leysa þetta sjálfur. 

Skóli 3 sá um að setja reglur sem áttu að gilda í skólabílunum og voru til 

viðbótar reglum skólans. Þeim var svo fylgt eftir fyrst á haustin af 

starfsmönnum skólans sem fóru í bílinn þegar hann var að gera sig kláran 

fyrir heimferð. Það var gert daglega fyrstu vikurnar á haustin og svo 

nokkrum sinnum eftir það.  

Samskipti skólabílstjóranna og skólastjóranna 

Allir bílstjórarnir litu svo á að skólastjóri væri þeirra yfirmaður. Enginn 

þeirra var boðaður í starfsmannaviðtal né á starfsmannafundi í skólanum.  

Í skóla 1 og 3 töldu skólastjórar sig vera yfirmenn skólabílstjóra en í 

skóla 2 leit skólastjóri ekki á sig sem yfirmann skólabílstjórans, heldur væri 

það fræðslusvið sveitarfélagsins. Hann leit þó á sig sem yfirmann 

skólaakstursins og að hann bæri ábyrgð á honum. Skólastjóri 1 sagði: „Já ég 

lít á mig sem yfirmann skólabílstjóra, allavega hvað varðar samskiptin við 

skólann en ég býst við því að samkvæmt ráðuneytissamningum þá sé það 

afar umdeilanlegt og þetta byggir bara á einhverri gamalli hefð. Að við sem 

sagt, okkur finnst bara að skólabílstjórarnir séu starfsmenn skólans en en en [ 

] í lagalegu tilliti eru þeir það sjálfsagt ekki og ég er ekkert viss um að þeim 

finnist það á skrifstofu sveitarstjórnar.“ Skólastjóri 3 sagði: Ég mundi halda 

að það væri skólastjóri, svona hérna innan skólans.“ Það virtist nokkuð á 

reiki hvort skólastjórar litu á skólabílstjóra sem starfsmenn eða hvernig þeir 

skilgreindu stöðu þeirra gagnvart skólanum. Skólastjóri 1 sagði:  
Já ég geri það en tek samt ekki við þá starfsmannaviðtöl sem er 

ákveðið ósamræmi. Ég veit ekki hvað ég á að segja en ef ég ætlaði að 

fara að kalla þá í starfsmannaviðtöl ég veit ekki hvort að þeir [ ] þeir 

mættu örugglega bara segja nei við því, sem þeir mundu svo sem 

örugglega ekki gera. Eins og ég sé fyrir mér stöðu skólabílstjóra þá er 

hún óljós og tvöföld að þessu leyti til. Ég á að skilgreina hana 

samkvæmt lögum sjáðu til. Hins vegar er það þannig, eftir því sem ég 

best veit, að þá eru þeir starfsmenn sveitarfélagsins. Og og og hérna, 

samningarnir eru gerðir beint við þá. 

Skólastjóri 2 sagði:  
Nei, ég lít á hann sem verktaka, hann er að taka að sér verk sem við 

kaupum, það er sveitarfélagið af honum. Hann er ekki starfsmaður, 

þetta er bara þjónusta sem við erum að kaupa. Þeir eru ekki 

starfsmennirnir mínir. Bílstjórarnir eru yfir höfuð ekki að koma hér 

inn eða í starfið hér í skólanum. Ég skilgreini hlutverk þeirra þannig 

að það sem við gerum er benda á það ef þeir eru ekki að fullnægja 

þeim kröfum sem eru í samningum eða útboðsgögnum fyrir 

bílstjórana og við komum ábendingum til þeirra ef þeir eru að okkar 

mati ekki að standast kröfurnar. 

Skólastjóri 3 sagði: „Þetta er nú svona á gráu svæði, þeir eru svona 

óbeinir starfsmenn okkar, er ekkert sama um hverjir eru að sinna 

skólaakstrinum, eða hvernig þeir eru, þó þeir séu ekki beinlínis á launaskrá 

hjá okkur er þetta meira svona óbeint. Við berum heilmikla ábyrgð á þeim, 

en það er svona pínu óbein, því það er annar sem tekur það að sér að segja 

þeim upp eða eða áminna þá ef útaf bregður, þetta er svona ekki beint 

samband.“  

Leitað var eftir skoðun skólastjóra á því hvort starfsmannastjórnun þeirra 

næði til skólabílstjóra. Skólastjóri 1 sagði: „Hún nær náttúrulega bara til 

skólabílstjórana að því leyti sem þeir koma svona við sögu í skólastarfinu. 

Ég er náttúrulega ekkert að segja þeim til hvernig þeir eiga að haga sínum 

akstri eða sínum fyrirkomulagi í sínum bíl, ég skipti mér ekkert af því.“ 

Skólastjóri 2 sagði:“ Ég mundi ekki segja það, ekki þannig. Skólastjóri 3 

sagði:  

Ekki nema bara svona þetta eftirlit, þannig lagað, maður fylgist með 

að allt sé í lagi, ég er ekki að fara í skólabílinn sjálf nema bara hérna á 

planinu. Þó hefur það komið fyrir að ef hafa verið mikil vandræði í bíl 

vegna ákveðinna nemenda hef ég farið að morgni og kannski komið 

inn í bíl þegar ég veit að allir eru komnir inn í bílinn sem eru til 

vandræða og bara setið og fylgst með. Já, ef einhverjir erfiðleikar hafa 

verið hef ég fylgt því svona eftir og kannski farið dag eftir dag og 

verið í bílnum og svona látið vita að fylgst er með.  

Þegar bílstjórarnir voru spurðir út í samstarf sitt við skólastjórann 

varðandi skipulag og framkvæmd starfsins sagði bílstjóri 1: „Það er mjög 

gott, þetta gengur einhvern veginn allt svo smurt. Skólastjórinn hringir í mig 

ef eitthvað er og sendir líka, en samt mjög sjaldan, tölvupóst. Þetta gengur 

bara allt vel af gömlum vana.“ Bílstjóri 2 sagði: „Það er yfirleitt bara mjög 

þægilegt. Ég mæti hérna á haustin, þá er skólastjórinn búinn að setja sína 

dagskrá og við kíkjum yfir það saman. Við setjum saman upp tímaáætlun 

hérna á staðnum. Hann kemur með listann yfir börnin og bæina sem þarf að 

sækja á.“ Bílstjóri 3 sagði: 
Ég hef ekki yfir neinu að kvarta, það mætti hins vegar vera meira 

samstarf og markvissara, en þetta gengur vel. Ég er ekkert að láta það 

fara í taugarnar á mér þó það gleymist að panta aukaakstur, hann er 

bara pantaður með klukkutíma fyrirvara, þó það fari í taugarnar á 

einhverjum. Stundum gleymist þetta bara og það er partur af því að 

skólaakstur er ekki svona fastur partur af skólastarfinu, honum er ekki 

raðað niður eins og kennslustundum á kennara og annað, við erum 

verktakar og skólinn ekki með þetta beint á sínum vegum. 

Bílstjórar 1 og 3 sögðust vera boðaðir á fundi þar sem bara bílstjórar 

funduðu með skólastjóra. Það var allt frá einu sinni á ári upp í nokkrum 

sinnum á ári og var það háð því hvort einhver mál hefðu komið upp. Bílstjóri 

2 sagði að ef eitthvað sérstakt væri byði skólastjórinn honum í kaffi og ræddi 

við hann og kæmi þeim upplýsingum svo á framfæri við sína starfsmenn, 

það er hina bílstjórana. Hann sagði að þeir hittust mjög reglulega og ræddu 

meðal annars hvernig skólaaksturinn gengi. Bílstjóri 3 sagði:  
Þessi seinni ár mín í skólaakstri hef ég verið í mjög miklum 

samskiptum við skólastjórann. Hann kemur mjög oft út í bíl, er 

duglegur að hringja í mig en svo sem ekki með neinum reglubundnum 

hætti, en það er mjög fínt með núverandi skólastjóra, hefur það aukist 

en þetta virðist mjög misjafnt milli skólastjóra og hef ég reynslu af þó 

nokkrum. 

Bílstjórum 1 og 2 fannst samskipti við skólastjóra ganga bara ljómandi 

vel að gömlum vana og höfðu frá frekar litlu að segja um samskiptin. 

Bílstjóri 1 sagði að samstarfið væri svona „automatískt“ Hann sagði: „Við 

bara sjáum það sjálfir hvenær skólinn byrjar á haustin og ákveðum þá tímann 

sjálfir miðað við okkar akstursleið. Svo hringjum við sjálfir á heimilin og 

látum vita. Við finnum út úr þessu sjálfir. Bílstjóri 2 sagði: Ég kem hér inn í 

skólann annað slagið, svo eru það símhringingar ef eitthvað er. Við erum 

ekki í neinum tölvusamskiptum. Þetta er bara fínt svona.“ Bílstjóri 3 sagði að 

samskiptin færu mestmegnis fram símleiðis en einnig í tölvupósti, sem 

honum fannst jafnvel betra. Bílstjóri 3 sagði líka:  
Ég mundi bara vilja auka samskipti skólabílstjóra og skólastjórnenda. 

Þetta hefur lagast en þetta þarf að vera betra, það virðist vera sú hætta 

innan skólans að skólaaksturinn gleymist, þó svo skólinn beri ábyrgð á 

krökkunum þangað til þau eru komin heim. 

Skólastjóri 1 segist ekki fylgjast með störfum skólabílstjóra fyrir utan 

þessa fundi eða samtöl sem hann við þá og tekur það fram að hann treysti 

þeim afar vel til að sjá um þetta sjálfir. Skólastjóri 2 segist fara út annað 

slagið og fylgjast með, tekur stöðuna svona þegar þeir eru að koma og fara 

frá skólanum. Það hefur komið fyrir að ég kem með athugasemd við bílana 

hjá þeim og þeir hafa alveg staðið sig með að laga það. Skólastjóri 3 sagði 

það fara fyrst og fremst fram með reglubundnum fundum og eftirliti úti á 

skólaplani. Þegar bílstjórarnir voru spurðir hvort þeir teldu skólastjórana 

fylgjast á einhvern hátt með störfum þeirra töldu þeir að það væri í afar 

litlum mæli.  

Samstarf skólastjóra og skólabílstjóra var nokkuð ólíkt, hvað skipulag 

varðar. Skólastjóri 1 sagði:  
Þegar liggur fyrir hvenær skólinn byrjar er það bara við höfum 

samband við skólabílstjórana og látum vita hvenær skólinn á að byrja. 

Þetta er allt svo einfalt mál þetta kemur bara einhvern veginn af sjálfu 

sér. Þeir hafa ákveðnar leiðir sem þeir keyra eftir og er samið um það, 

við fundum  á vorin og reynum að skipta jafnt á þá hver tekur hvaða 

börn og að þeir fari þannig svona álíka illa út úr fækkandi 

nemendafjölda. Svo látum við vita ef byrja nýir nemendur af 

einhverjum bæjum, það liggur nú svona í hlutarins eðli. Þeir fá að vita 

hvar eru börn en í þessu fámenni vita skólabílstjórar þetta sjálfir. Þeir 

fá ekkert bréf eða svoleiðis við bara tölum saman. Svo reyni ég nú að 

hafa einn sameiginlegan fund einu sinni á vetri og þess fyrir utan kem 

ég líka upplýsingum til þess sem ég kalla yfirmann skólabílstjóranna 

sem svona tengilið.  

Skólastjóri 2 sagði: „Við hittumst að hausti, ég og yfirmaður 

skólabílstjóra og förum yfir þetta, svo er þetta nú bara nokkuð sjálfkrafa.“ 

Skólastjóri 3 sagði: „Við sitjum þessa ákveðnu fundi með bílstjórunum sem 

haldnir eru á 6 vikna fresti. Þá er farið yfir reglurnar sem gilda í skólabílnum 

og akstursleiðir ræddar, ásamt því hvernig gengur með aksturinn og börnin.“  

Skólastjórarnir töldu að skólabílstjórarnir við sinn skóla hefðu eitthvað, 

eða hlytu að hafa eitthvað samstarf sín á milli þó að það kæmi ekki fram í 

skólanum sjálfum. Það færi fram á öðrum vettvangi. Skólastjóri 1 sagði: „Já 

þeir eru í rauninni hópur sem talar saman, ég veit að þeir hittast stundum í 

kaffi en ekkert kannski endilega til að spjalla um sín hagsmunamál, en þeir 

geta það þó alla vega. Svo koma þeir oft hér inn á kennarastofu. Skólastjóri 2 

sagði: Ja, þeir hljóta að vera með samstarf af því þeir starfa hjá sama 

fyrirtækinu. Ég get ekki ímyndað mér annað. Skólastjóri 3 sagði: Þeir spjalla 

örugglega heilmikið saman en ég veit ekkert í hvaða formi það er.“ 

Símar og tölvupóstur eru algengustu samskiptaleiðirnar milli skólastjóra 

og bílstjóra, ef frá eru taldir fundir þeirra. Einn skólastjóri sagðist hingað til 

nánast bara hafa notað símann en væri að færa sig yfir í að senda oftar 

tölvupóst og annar notaði síma en einnig mjög mikið tölvupóstssamskipti. 

Varðandi samskipti sín við skólabílstjóra sagði skólastjóri 3:  
Ef ég þarf að tala við einhvern einstakan bílstjóra þá hringi ég í 

símann hjá viðkomandi í bílnum, annars tala ég við yfirmanninn, 

annað hvort í síma eða með tölvupósti. Yfirleitt geri ég það með 

tölvupósti, það er miklu tryggara og hægt að hafa það staðfest að 

upplýsingarnar fóru. Ég reyni að eiga góð samskipti við þá, veita þeim 

upplýsingar ef þeir þurfa og leita upplýsinga hjá þeim ef ég þarf á að 

halda. 

Bílstjórarnir voru spurðir að því hvort þeir fengju áríðandi upplýsingar 

um börnin frá skólanum. Tveimur fannst þeir fá nægar upplýsingar og átti 

það aðallega við um börn með einhverjar sérþarfir en minna var um það að 

þeir fengju upplýsingar um vandamál sem komið hefðu upp hjá börnunum í 

skólanum, en það kom þó fyrir. Sá þriðji svaraði þessu svona: „Já að hluta til 

hefur það aukist, það var örugglega tekið á þessu innan skólans undanfarið 

og það hefur skilað sér í skólaaksturinn.“ Skólastjórarnir sögðust allir passa 

vel upp á að láta vita ef ný börn byrja í skólanum og bætast þar af leiðandi 

við í skólaaksturinn. Hins vegar ferst það stundum fyrir að láta skólabílstjóra 

vita af vandamálum sem komið hafa upp í skólanum. Eins er misbrestur á 

því að bílstjórar séu látnir vita um sérþarfir nemenda, á því er ekki fast 

fyrirkomulag. Skólastjóri 1 sagði. „Já ef það er eitthvað sem við teljum að 

skipti máli í skólaakstrinum þá reynum við að láta skólabílstjórana vita um 

það, en hitt er svo annað mál að það mætti gera meira af því. Skólastjóri 2 

sagði: ,,Nei, ég held nú að við gerum það ekki nógu mikið. Ég held við 

þurfum að gera meira af því. Ég held að þetta hafi gleymst dálítið sko. Við 

höfum bara treyst bílstjórunum fyrir þeim, þeir þekkja börnin auðvitað.“ 

Skólastjóri 3 sagði: ,,Við gerum það ef við teljum það mikilvægt og biðjum 

þá að hafa auga með þeim.“ En hann tók það jafnframt fram að þeir væru 

auðvitað uppteknir við aksturinn og sæju ekki alltaf vel aftur í bíl. 

Samskipti bílstjóranna við kennara skólanna voru nánast engin, fyrir utan 

að einn bílstjórinn sagði að það væri kennari við skólann sem fylgdi því eftir 

að yngri börnin mættu út í bíl að skóla loknum og við hann hefði hann 

nokkur samskipti. Kannað var hvort þeir litu á sig sem starfsmann skólans 

eða hvernig þeir skilgreindu stöðu sína gagnvart skólanum. Bílstjóri 1 sagði: 

,,Já okkur virðist vera boðið á alla viðburði hérna í skólanum en samt ekki 

svona lærdómsferðir sem eru sjálfsagt meira fyrir kennarana, en við erum 

aldrei boðaðir á starfsmannafundi, það virðist vera svona á einhvern hátt 

tilviljunarkenndur háttur á þessu.“ Bílstjóri 2 sagði: ,,Veit ekki, maður er 

náttúrulega svolítið mikið að þvælast hérna, Ég veit það ekki alveg, maður er 

náttúrulega að vinna hérna við skólann alltaf.“ Hann virtist eiga mjög erfitt 

með að finna svar við þessu. Hann sagði að eftir að hann hætti að eiga börn 

við skólann fannst honum tenging hans við skólalífið vera miklu minni. 

Bílstjóri 3 sagði: ,,Nei ég geri það nú ekki, en ég lít svo á að ég lúti sömu 

reglum og starfsmenn skólans bæði með þagnarskyldu og það gildi sömu 

reglur í skólabílnum og skólanum. Okkur er boðið á jólahlaðborð í skólanum 

og svo eins ef eru einhver lokahóf í skólanum er okkur boðið. En ég lít ekki 

á mig sem starfsmann skólans.“ Skólastjórar og skólabílstjórar voru spurðir 

að því hvort það væri eitthvað sem þeir vildu breyta eða hafa öðruvísi í 

fyrirkomulagi skólaakstursins. Báðir aðilar við skóla 1 voru á sama máli um 

það að þetta væri allt svo ljómandi gott og gengi vel að gömlum vana og því 

væri engin ástæða að fara að breyta þessu. Bílstjórinn bætti samt við að 

örugglega væri gott að skólabílstjórar innan skólans hefðu meira samstarf, 

hittust kannski eins og einu sinni á önn, hann taldi að það væri örugglega 

stuðningur af því. Skólastjórinn sagði að hann treysti sínum bílstjórum vel 

og hann taldi börnin ánægð með þá. En hafði þó líka orð á því að eflaust 

væri gott að biðja bílstjórana að setja á bílana skólabílsskilti eins og lög 

gerðu ráð fyrir. Við skóla 2 fannst bílstjóranum einnig að engu sérstöku 

þyrfti að breyta þar sem þetta gengi allt ljómandi vel og væri býsna gott eins 

og það væri, en sagði þó „Já þetta er nú búin að vera býsna langur og erfiður 

vetur sem er mjög þreytandi en samt gengur þetta allt bara býsna vel, en 

sumir hafa sagt að skólabílinn mætti stundum bara vera rólegur heima, frekar 

en að fara af stað í vondu veðri, þessu mætti kannski breyta.“ Skólastjórinn 

kom aðeins inn á börnin í bílnum, að það þyrfti að vera ljóst að þau nytu 

vafans í álitamálum sem upp kæmu og einnig að huga mætti með 

markvissari hætti að líðan þeirra í bílnum. Einnig talaði hann um að kannski 

væri hægt að segja að þau hafi sofnað dálítið á verðinum varðandi börnin í 

bílunum, kannski hafi ekkert verið spáð verulega í það hvernig þeim líður 

þann tíma sem þau eyða í skólabíl. Hann gerði líka grein fyrir því að 

hagræðing í skólaakstri væri eitthvað sem væri í stöðugri endurskoðun. Við 

skóla 3 þar sem mest samstarfið var nú þegar milli þessara aðila sagði 

skólabílstjóri vilja auka markvissari samskipti skólabílstjóra og 

skólastjórnenda, aðallega með meira og betra upplýsingaflæði í huga. Hann 

nefndi sem dæmi: „Ef upp kemur árekstur í skólanum milli nemenda þá 

finnst mér dálítið atriði að skólabílstjórinn sé látinn vita af því áður en hann 

er kannski að keyra þessa sömu nemendur heim, sama daginn.“ Hann sagði 

líka: 
Ég held það sé eins og ég hef sagt mikið lykilatriði að það sé sem mest 

sami bílstjórinn bæði í sambandi við samskipti við nemendur, foreldra 

og skólastjórnendur. Svo er farið að spá meira í öryggismál heldur en 

var gert hér áður fyrr. Það er bara gott og umræðan um öryggismál 

miklu meiri, þannig að það er auðvitað bara gott. 

Skólastjórinn talaði um að samskiptin við bílstjórana hefðu aukist á 

undanförnum árum og upplýsingaflæðið væri meira. Það og sú krafa að hafa 

bílstjóra í föstu starfi gerði það að verkum að meira samstarf skilaði árangri í 

bættri þjónustu við börn í skólaakstri. En sagði jafnfram að lengi mætti gott 

bæta og tók það fram að bílstjórarnir væru mjög jákvæðir og allir af vilja 

gerðir í samstarfi þeirra við skólaaksturinn. Hann talaði líka um að það væri 

æskilegt að geta haft manneskju í bílunum. Ekki endilega upp á hvern dag 

heldur bara einhvern sem færi reglulega í bílana, bæði að morgni og heim, til 

dæmis einu sinni í mánuði. Svo taldi hann að eflaust mætti bæta 

upplýsingagjöf, sérstaklega varðandi börn sem hafa einhverjar sérþarfir, 

hann stæði sig örugglega ekki nógu vel í því. 

5.  Umræður og ályktanir 

Í þessum kafla verða helstu niðurstöður rannsóknarinnar dregnar saman og 

ræddar. Kaflinn hefst á samantekt niðurstaðna sem varða hverja 

rannsóknarspurningu fyrir sig. Síðan eru niðurstöðurnar ræddar og settar í 

fræðilegt samhengi. Að lokum verður fjallað um þörf fyrir frekari rannsóknir 

á akstri skólabarna.  

5.1 Rannsóknarspurningar og samantekt 

niðurstaðna 

Í hverju felst starf skólabílstjóra grunnskóla samkvæmt opinberum 

gögnum? 

Samkvæmt opinberum gögnum um skólaakstur felst starf skólabílstjóra fyrst 

og fremst í að aka nemendum til og frá skóla á öruggan hátt og framfylgja 

þeim lögum, reglum og samningum sem að því lúta, það er verksamningi sem 

gerður er við sveitarfélagið, reglum um skólaakstur í grunnskóla, lögum um 

fólks- og farmflutninga á landi, reglugerð um fólksflutninga á landi, 

reglugerð um merkingu á skólabifreiðum og fleiru. Einnig ber 

skólabílstjórum að framfylgja þeim skrifuðu eða óskrifuðu reglum sem settar 

eru í þeim grunnskólum sem þeir starfa við.  

Skólabílstjórarnir voru allir á einu máli um að starf þeirra snerist fyrst og 

fremst um að aka börnum til og frá skóla á öruggan og farsælan hátt og að því 

fylgdi mikil ábyrgð. Þeir töldu það mikilvægasta þáttinn í skólaakstri en til að 

svo gæti verið fannst þeim þeir þurfa að vera á vel búnum bílum og aka af 

skynsemi og öryggi. Þeir sögðust ekki mikið velta fyrir sér reglum, lögum og 

samningum nema þegar þeir hefðu fengið starfið og þegar samningar voru 

framlengdir, en töldu sig engu að síður í flestum tilfellum fara vel eftir þeim 

ákvæðum sem eiga við um skólaaksturinn. 

Skólabílstjórar fá upplýsingar frá skólastjórum um aksturstíma, 

akstursleiðir og fjölda farþega fyrir hvert skólaár. Þetta getur tekið 

breytingum eftir að skólaárið er hafið. Þeir fá einnig upplýsingar um 

hugsanlegar breytingar á akstri, akstur á ýmsar uppákomur og ferðir sem eru 

utan við hefðbundinn skólaakstur.  

Að mati skólastjóra og skólabílstjóra er lítið eftirlit með skólaakstri af 

hálfu sveitarfélaga og/eða skólanefnda. En nokkuð skiptar skoðanir voru 

þeirra á meðal um hvort það væri eitthvað sem þurfi að bæta, sumum fannst 

þetta allt ganga svo ljómandi vel. Þau gögn sem sveitarfélögin nota við að 

ráða skólabílstjóra voru mjög mis ítarleg og ólík á margan hátt. 

 

Hvernig skilgreina skólastjórar þriggja grunnskóla hlutverk og ábyrgð 

skólabílstjóra og hvernig stjórna þeir starfi þeirra? 

Skólastjórarnir voru ekki allir á sömu skoðun um hvort þeir væru yfirmenn 

skólabílstjóra og ef svo var fannst þeim óljóst hvaða vald þeir hefðu yfir 

þeim. En allir töldu það vera á sinni ábyrgð að skipuleggja leiðir og tíma 

skólabílanna innan þess fjárhagsramma sem þeir fengju úthlutað frá 

sveitarstjórn. Skólastjórarnir sögðu að starf skólabílstjóranna snerist um að 

aka börnum til og frá skóla á öruggan hátt, að þeir veiti þjónustuna og skólinn 

sé kaupandi þeirrar þjónustu og eigi að njóta vafans ef einhver er. Má í því 

samhengi nefna að það eru ýmsir óvissuþættir sem eiga við í skólaakstri, til 

dæmis þegar vonskuveður er. Það er óþarfa áhætta að fara af stað með börn 

við slíkar aðstæður. Ef bílstjórinn er lagður af stað þegar veður verður vont 

þarf hann að ganga úr skugga um að börn komist heim að bæ frá þeim stað 

sem bíllinn stoppar. Ákvarðanir um akstur í vondum veðrum var eitt af því 

sem þeim fannst öllum hvað erfiðast við starfið og tveir töluðu um að ófærð 

væri oft því samhliða.  

Skólastjórunum fannst skólaakstur hafa gengið vel alla jafna undanfarin 

ár, sömu bílstjórar hafi verið við skólana mjög lengi og þeir þekki vel til 

starfsins.  

Samskipti skólastjóra og skólabílstjóra í grunnskólunum þremur voru 

mismikil. Fundir voru frá einu sinni á ári til einu sinni í mánuði. Þeir fundir 

voru hugsaðir sem vettvangur fyrir skólastjóra og bílstjóra til að koma 

upplýsingum sín á milli. Þess á milli var skólaaksturinn skipulagður og 

ræddur í síma eða tölvupósti.  

Það voru skiptar skoðanir hjá skólastjórum um það hvort þeim fyndist 

þurfa meira samstarf við skólabílstjóra. Í einum skóla var mikið samstarf en í 

öðrum skóla þar sem samstarf var lítið, gekk skólaaksturinn svo ljómandi vel 

af gömlum vana að mati skólastjórans að honum fannst ekki þörf á meira 

samstarfi.  

Skólastjórum fannst skólabílstjórar gegna mjög mikilvægu hlutverki við 

að meta stöðuna varðandi veður og ófærð. Skólastjórarnir sögðu það á ábyrgð 

rekstraraðila skólaakstursins, sem ekki er alltaf skólabílstjórinn, að fara í einu 

og öllu eftir þeim lögum, reglum og samningum sem eiga við um skólaakstur. 

Þeir treystu bílstjórunum að mestu til að gæta að öryggiskröfum bílanna og 

að þeim stöðlum, sem þeir eiga af standast, sé fylgt eftir.  

Skólastjórarnir huga einnig að skólaakstri í sambandi við fjárhagslega 

hagsmuni sveitarfélagsins.  

 

Hvernig líta skólabílstjórar í sömu skólum á hlutverk sitt og ábyrgð, 

hver eru samskipti þeirra við skólann og hvernig reyna þeir að stuðla að 

velferð og öryggi nemenda? 

Skólabílstjórarnir litu allir svo á að skólastjórar væru þeirra yfirmenn. Allir 

töldu sig gegna mjög ábyrgðarmiklu starfi. Þeir lögðu áherslu á stundvísi 

samhliða ábyrgum akstri og að taka upp nemendur og skila af sér á öruggan 

hátt. Einnig að eiga góð samskipti við börnin og gæta að öryggisbeltanotkun, 

sem var þó oft erfitt að fylgjast með. Í viðtölunum beindu þeir alla jafna 

umræðunni fyrst að börnunum sem voru farþegar í bílum þeirra og svo barst 

umræðan að akstrinum og bílnum. 

Misjafnt var hversu miklar upplýsingar skólabílstjórar sögðust fá frá 

skólastjórum um skipulag skólaaksturs og að sama skapi væri misjafnt 

hvernig þær bærust. Bílstjórar töldu þennan þátt mikilvægan og að það mætti 

koma betra skipulagi á hann. Fram kom hjá skólabílstjórum að þeir vilja vita 

meira um skólastarfið í heild. Þeir voru samt duglegir að finna leiðir til að 

leysa mál sem komu upp, þrátt fyrir að hafa ekki alltaf úr miklum 

upplýsingum að moða. Allir töldu þeir að gott upplýsingaflæði hefði jákvæð 

áhrif á störf þeirra, þótt þeir væru ekki sammála um hvort þeir vildu breyta 

samstarfi sínu við skólana á einhvern hátt. 

5.2 Umræða um niðurstöðurnar   

Skólabílstjórarnir lögðu mikla áherslu á að starf þeirra fælist í að aka börnum 

á farsælan og öruggan hátt og að mikilvægt væri að eiga góð samskipti við 

þau. Bílstjórarnir höfðu fleiri orð um það að nemendum liði vel í bílunum 

heldur en um öryggismál þeirra. En líðan barna í skólaakstri hefur lítið verið 

rannsökuð. Mjög jákvætt er að heyra að börnin séu sá þáttur sem bílstjórar 

lögðu áherslu á, þó að öryggismál séu líka mikilvæg. Heilbrigði og velferð er 

einmitt einn af sex grunnþáttum menntunar samkvæmt aðalnámskrá 

grunnskóla enda er sá þáttur stór liður í að tryggja mannréttindi og baráttu 

gegn mismunun og ofbeldi, þar með töldu einelti (2011, bls. 14–15 og 21). 

Rík ástæða er að huga enn betur að því hvernig líðan barna í skólaakstri er 

þar sem hann er hluti að skólaumhverfi fjölda barna í dreifbýli. En fram 

kemur í þemahefti um heilbrigði og velferð að skólaumhverfi barna þarf að 

vera öruggt (Erla Kristjánsdóttir o.fl., 2013, bls. 9–10). Bílstjórar töluðu um 

að erfitt gæti verið að fylgjast með notkun öryggisbelta í stórum bílum, 

sérstaklega eftir að bíllinn er farinn af stað í akstur. En í lögum um 

grunnskóla segir að eitt af markmiðum grunnskóla sé að tryggja farsælt 

skólastarf, almenna velferð og öryggi nemenda (nr.91/2008, 2. gr.).  

Næsti þáttur var bíllinn og töldu bílstjórarnir að í dag væru skólabílar alla 

jafna nokkuð vel búnir en að nokkur vandkvæði væru á því að endurnýja þá, 

bæði sökum kostnaðar og ekki síst þeirra laga og reglugerða sem við eiga. 

Það átti til dæmis við þegar endurnýja átti fjórhjóladrifna bíla af ákveðinni 

stærð að hurðin sem farþegar ganga um í bílinn var ekki nógu há til að fá 

hópleyfisskoðun á bílinn og til þess að laga það þurfti þó nokkra 

kostnaðarsama framkvæmd á bílnum. Það á einnig við um stærð sæta og 

merkingar á bílum. Ekki er viðunandi að skólabílstjórar fari ekki eftir reglum 

um merkingar á skólabifreiðum og með allri þeirri tækni og þekkingu sem til 

er í dag er ekkert því til fyrirstöðu að búin séu til skólabílsmerki sem hægt er 

með auðveldum hætti að taka af og setja á bíl og því með lítilli aðgerð hægt 

að setja á nýja bíla þegar því er að skipta. Ástæða er til að önnur umferð 

greini þessa bíla til að gæta enn frekari varúðar.  

Upp á síðkastið höfðu bílstjórarnir mjög lítið skoðað ytri umgjörð 

skólaaksturs, svo sem lög, reglur, og samninga en töldu sig fara eftir þeim að 

mestu leyti sem hlýtur að vera mikilvægt. Eftir skoðun á þeim ákvæðum sem 

um skólaakstur eiga og af niðurstöðum viðtala við skólabílstjóra og 

skólastjóra kemur í ljós að engin samræmd stefna er til um tilhögun 

skólaaksturs hjá sveitarfélögum önnur en lög og reglur, ásamt mjög 

mismunandi samningum milli skólabílstjóra og sveitarfélaga. Það getur verið 

erfitt fyrir skólanefndir að sinna því eftirlitshlutverki með skólaakstri sem 

þeim ber að gera, en samkvæmt reglugerð um mat og eftirlit í grunnskólum 

og upplýsingaskyldu sveitarstjórna um skólahald eiga skólanefndir að gegna 

mikilvægu eftirlitshlutverki (nr. 658/2009, 4. gr.) en koma því oft á tíðum 

ekki að því sem skyldi. Brýnt er að Samband íslenskra sveitarfélaga, sem 

samkvæmt lögum frá Alþingi varð rekstraraðili og vinnuveitandi grunnskóla í 

umboði ríkisins árið 1995, geri samræmdar reglur um tilhögun skólaaksturs 

sem öll sveitarfélög geta farið eftir, þó að ákveðið skipulag miðist við 

forsendur hvers skóla. Það gæti orðið til þess að auka skipulagt samstarf 

þeirra sem koma að skólaakstri, gæti auðveldað eftirlit skólanefnda með 

honum og myndað skýrari ramma um starf skólabílstjóra og skólastjóra. Það 

yrði einnig til hagsbóta fyrir nemendur sem ferðast í skólabíl, í sumum 

tilfellum í mjög langan tíma vegna sameiningar sveitarfélaga (Hagstofa 

Íslands, 2012b og 2012d). Er það þáttur sem þarf virkilega að huga að þegar 

sameining skóla á sér stað. Engin samtök skólabílstjóra eru á landinu og ef til 

vill er kominn tími til að skólabílstjórar stofni með sér samtök til að auka 

samskipti sín á milli og til að koma sjónarmiðum sínum á framfæri með það 

að markmiði að auka og stuðla að betri þjónustu við grunnskólana. 

Athyglisvert er að sjá að sumum skólastjórum og skólabílstjórum fannst 

ekkert athugavert við það að ekki var sérstakt eftirlit með skólaakstri af hálfu 

skólanefnda/ sveitarstjórna, þótt kveðið sé á um það í Reglugerð um mat og 

eftirlit í grunnskólum og upplýsingaskyldur sveitarstjórna um skólahald (nr. 

658/2009) að það sé hlutverk skólanefndar að sinna þessu í umboði 

sveitarstjórnar. Í lögum um grunnskóla (nr. 91/2008) segir einnig að 

sveitarfélög beri ábyrgð á skipulagi skólaaksturs. 

Greinilegt er að skólastjórar skipuleggja samstarf sitt við skólabílstjóra 

misjafnlega, þrátt fyrir að upplýsingagjöf sé talin mjög mikilvægur þáttur í 

öllu skólastarfi og hefur sá þáttur þróast tæknilega mjög mikið undanfarin ár. 

Notkun Netsins er orðin mjög almenn meðal fólks og flestir skólar koma 

ýmsum upplýsingum á framfæri í gegnum heimasíður skóla, tölvupóst og 

önnur upplýsingakerfi. Má til dæmis nefna Mentor, sem er heildstætt 

upplýsingakerfi sem eykur upplýsingaflæði innan skólans, til foreldra og 

sveitarfélaga. Einnig er notkun farsíma orðin mjög almenn og er fljótleg leið 

til að senda smáskilaboð. Samkvæmt Reglum um skólaakstur bera 

sveitarfélög ábyrgð á öryggi, velferð og hagsmunum nemenda í skólaakstri 

og að uppfylltar séu kröfur laga og reglugerða um umferðaröryggi (nr. 

656/2009). Samkvæmt grunnskólalögunum er skólastjóri forstöðumaður 

grunnskóla, stjórnar honum, veitir faglega forystu og ber ábyrgð á starfi 

skólans gagnvart sveitarstjórn. Honum ber að stuðla að samstarfi allra aðila 

skólasamfélagsins (nr. 91/2008). Þar af leiðandi hlýtur skólastjóri að hafa 

ákvörðunarvald yfir skólaakstri, þurfa að svara fyrir starfsemi og skipulag 

hans og bera ábyrgð á börnum í skólaakstri. Í ljósi þessa ætti markvisst 

samstarf skólastjóra og skólabílstjóra um skipulag skólaaksturs að vera 

mikilvægt. 

Skólabílstjórar töldu að það væri hætta á að skipulag skólaaksturs 

gleymdist innan skólans, þar sem ekki virðist vera haldið utan um það á sama 

hátt og skipulagið á skólastarfinu sjálfu. Dæmi um þetta eru þegar skóli fellur 

niður vegna starfsdaga kennara eða annarra frídaga, einnig í kringum 

aukaferðir á vegum skólans sem ekki tilheyra daglegum skólaakstri. Það kom 

fyrir að bílstjórar væru beðnir um að fara þær ferðir með stuttum fyrirvara. 

Einnig var það algengt að skólabílstjórar fengju ekki áríðandi upplýsingar um 

börnin sjálf, sem hefðu jafnvel lent í einhverju í skólanum sem gat haft áhrif 

á líðan og hegðun þeirra í bílnum.  

Misjafnt var hvort skólastjórarnir töldu sig vera yfirmenn skólabílstjóra og 

hvaða vald þeir töldu sig hafa yfir þeim en það hlýtur að hafa mikil áhrif á 

hvernig þeir stjórna starfi bílstjóranna. Fram kemur í lögum um grunnskóla 

(nr. 91/2008) að skólastjórar beri ábyrgð á skólastarfi gagnvart sveitarstjórn 

og sveitarfélög beri ábyrgð á skipulagi skólaaksturs. Í því ljósi má gera ráð 

fyrir að skólastjórar hafi ákvörðunarvald yfir skipulagi skólaaksturs, þar með 

töldum skólabílstjórum. Skólastjórar ættu því að þurfa að geta svarað fyrir 

starf skólabílstjóra, sem erfitt er að gera nema vera í góðum samskiptum við 

skólabílstjóra til að hafa góða yfirsýn yfir þeirra starf. Svo virðist sem 

skólastjórar leggi ekki sömu áherslu á stjórnun þeirra starfsmanna sem að 

skólaakstri koma eins og annarra starfsmanna skóla, en fram kemur í 

rannsóknum sem gerðar hafa verið að skólastjórar leggja í auknum mæli 

áherslu á starfsmannamál (Börkur Hansen o.fl., 2008, bls. 87–92). Það kemur 

ekki endilega á óvart í ljósi þess að skólastjórar líta ekki alltaf á skólabílstjóra 

sem sína starfsmenn. Hefur það eflaust líka áhrif á það hversu oft skólastjórar 

boða skólabílstjóra á starfsmannafundi eins og þeim ber að gera svo oft sem 

þurfa þykir (nr. 91/2008, 7. gr.). Þetta má enn fremur skoða í ljósi 

niðurstaðna erlendra rannsókna (sjá t.d. Sergiovanni, 2001, bls. 168–169) þar 

sem fram hefur komið að árangursríkir skólar hafi skýrt skipulag og séu með 

virka starfsmannaþróun, þar sem lögð er áhersla á að þróa hæfni starfsfólks 

og starfsþjálfun . Allir skólabílstjórarnir voru á þeirri skoðun að skólastjórar 

væru þeirra yfirmenn og bæru ábyrgð á að skipuleggja starf þeirra og halda 

utan um samskiptin um starfið, þó svo að þeir beri sjálfir ábyrgð á því sem 

lýtur að bílnum og akstrinum með börnin. Samt litu bílstjórarnir ekki á sig 

sem starfsmenn skólans á sama hátt og það starfsfólk sem vinnur innan 

veggja skólans og virtust vera nokkuð óljós skil þar á milli.  

Það voru mjög skiptar skoðanir um það hjá skólastjórum hvort þeir vildu 

meira samstarf við skólabílstjóra. Sá skólastjóri sem taldi aukið samstarf ekki 

nauðsynlegt, taldi að þetta gengi allt svo ljómandi vel að engu þyrfti að 

breyta. Óneitanlega kom þetta viðhorf nokkuð á óvart þar sem faglegt 

námssamfélag einkennist af samheldni og þátttöku alls starfsfólks, þar sem 

allir hafa ákveðnu hlutverki að gegna, vinna saman að því að finna leiðir í 

innra og ytra umhverfi til að rannsaka vinnubrögð og læra saman nýjar og 

betri aðferðir, sem er mikilvægur þáttur í að skapa og viðhalda faglegu 

námssamfélagi. Allt starfsfólk þarf að skilja gildi og markmið skólans og hjá 

þeim þarf að ríkja traust, virðing og gagnkvæmur stuðningur. Mikilvægt er að 

stjórnendur hafi áhrif á þróun faglegs námssamfélags með viðtölum, 

námskeiðum og stuðningi. Ef til vill er þörf fyrir ákveðin fagleg viðmið sem 

yrðu grunnur að því sem telst faglegt starf í öllum störfum innan 

skólasamfélagsins (Bolam o.fl., 2007, bls. 17–19). Má því segja að þörfin 

fyrir skýrari ramma um samstarf skólastjóra og skólabílstjóra væri liður í að 

efla og bæta þá þjónustu sem felst í skólaakstri og auðvelda skólastjórum og 

skólabílstjórum að bera þá ábyrgð sem til er ætlast af þeim. 

Allir skólabílstjórarnir voru jákvæðir fyrir meira samstarfi og töldu það 

vera af hinu góða. Einnig ætti skólabílstjórum að standa til boða að koma á 

fyrirlestra og námskeið sem haldin eru fyrir starfsfólk skóla. 

Það kom fram hjá bæði skólastjórum og skólabílstjórum að nokkuð 

misjafnt var hversu mikla áherslu skólastjórarnir lögðu á að hafa gott 

samstarf um skipulag skólaakstursins en aðferðirnar sem þeir notuðu voru 

svipaðar, þ.e. fundir, símtöl og tölvupóstar, bara í misjafnlega miklum mæli. 

Sú skoðun bílstjóra að finnast sem skólaakstur gleymdist dálítið í skipulagi 

skóla, kemur ekki á óvart miðað við hvernig þessu er háttað. Skólaakstur er 

hluti af skólaumhverfi barna í dreifbýli og er hans þörf til að tryggja jafnan 

aðgang barna að grunnskólanámi. Þó nokkuð stór hópur barna dvelur sem 

nemur heilum vinnudegi í viku hverri í skólabíl. Samkvæmt lögum um 

grunnskóla (nr. 91/2008, 30. gr.) eiga skólareglur við um framkomu og 

háttsemi barna í skólaakstri. Sveitarfélög bera ábyrgð á skólaakstri (nr. 

656/2009, 2. gr.) samkvæmt reglum um skólaakstur í grunnskóla og 

skólastjóri ber ábyrgð á starfi skólans gagnvart sveitarstjórn og á stamstarfi 

allra aðila skólasamfélagsins (nr. 91/2008, 7. gr.). Faglegt námssamfélag 

einkennist af samheldni og þátttöku alls starfsfólks (Bolam, Stoll og 

Greenwood, 2007, bls. 17–19) og má því ætla að gott samstarf skólabílstjóra 

og skólastjóra um skipulag skólaaksturs sé mikilvægur þáttur í 

heildarskipulagi í starfsemi skóla.  

Svo virðist sem starfsmannastjórnun skólastjóra nái ekki nema að litlu 

leyti til skólabílstjóra, sem vekur furðu þar sem skólastjórar þurfa að svara 

fyrir starf skólabílstjóra og til þess hljóta þeir að þurfa að hafa markað 

ákveðna stefnu varðandi starfshætti þeirra til að efla gæði skólaaksturs, í 

þeim tilgangi að gæta hagsmuna gagnvart nemendum, foreldrum og 

starfsmönnum og sveitarstjórn. Samkvæmt grunnskólalögum eiga 

skólastjórar (nr.91/2008, 7. gr.) að boða til starfsmannafunda svo oft sem 

þurfa þykir. Að boða skólabílstjóra á slíka fundi er mikilvægt og til þess 

fallið að auka samstarf þeirra á milli. Þrátt fyrir það eru skólabílstjórar ekki 

boðaðir á starfsmannafundi þó að rannsóknir sem gerðar voru á árunum 1991, 

2001 og 2006 sýni að skólastjórar hafi í auknum mæli lagt áherslu á 

starfsmannamál. Skólastjóri er samkvæmt grunnskólalögum forstöðumaður 

grunnskólans og ber að stuðla að samstarfi allra aðila skólasamfélagsins. . 

Athyglisvert var að heyra að eftir sameiningu sveitarfélaga á einu svæði 

höfðu samskipti skólastjóra við sveitarstjórn nánast horfið og upplifun hans 

var sú að sveitarstjórn hefði ekki neina innsýn í starf skólans. Hann talaði 

einnig um að honum fyndist það skref afturábak að hann tæki ekki lengur 

neinn þátt í ráðningu eða endurnýjun samninga við skólabílstjóra. Þetta 

gerðist bara án samráðs við skólastjórann, sem samt fer með hina endanlegu 

ábyrgð sem málsvari og fulltrúi sveitarstjórnar í skólanum og gætir hagsmuna 

þeirra sem að skólaumhverfinu koma.  

Skólastjórar og skólabílstjórar voru á sama máli um að skólaakstur fælist í 

því að aka börnum til og frá skóla á öruggan og farsælan hátt og bættu 

skólastjórar því við að skólabílstjórar veittu þjónustuna og að skólinn sé 

kaupandi þeirrar þjónustu og eigi að njóta vafans ef einhver er. Kemur þá 

aftur að mikilvægi skipulags og samstarfs milli skólastjóra og skólabílstjóra 

því áríðandi er að skólabílstjórar hafi nægar upplýsingar um starfið til að geta 

sinnt því í samræmi við kröfur skólastjóra. Má í þessu samhengi til dæmis 

nefna dæmi frá einum skólanna um það að nemendur, sem ekki eru mættir á 

tilsettum tíma í bílinn eftir skóla, eru skildir eftir vegna þess að bílstjóri veit 

ekki betur en að allir sem ætla með bílnum séu komnir. 

Skólastjórar skipuleggja skólaakstur meðal annars út frá þeim 

fjárhagsramma sem þeir fá úthlutað frá sveitarfélaginu og togast því oft á 

hagsmunir nemenda í skólaakstri og hagsmunir sveitarfélagsins. Það kemur 

helst niður á því hvað eknar eru margar ferðir heim á daginn að loknum skóla 

og þurfa því yngri börnin stundum að bíða frá því lögbundnum skóladegi 

lýkur og þangað til komið er að heimferð. Samkvæmt reglum um skólaakstur 

(nr. 656/2009) ber að haga skólaakstri með þeim hætti að nemendum sé ekið 

heim sem fyrst eftir að lögbundnum skóladegi lýkur og að heildarbiðtími 

nemenda í skóla og skólaaksturs sé að jafnaði ekki lengri en 2 klukkustundir.  

Hluti af starfi skólastjóra varðandi skólaakstur er að huga að rekstri hans í 

fjárhagslegum tilgangi en rekstrarkostnaður skóla hefur hækkað til muna á 

undanförnum árum og ekki síst skólaakstur, þar sem hann hefur lengst með 

tilkomu sameiningar sveitarfélaga. Að sögn skólastjóra voru það fjárhagslegir 

hagsmunir sveitarfélagsins sem var sá þáttur sem aðallega kom við sögu í 

samskiptum skólastjóra við sveitarfélagið vegna skipulags skólaaksturs.  

Skólastjórar og skólabílstjórar voru sammála um að skólaakstur hefði 

gengið vel undanfarin ár þegar á heildina sé litið. Það má að hluta til þakka 

því að sömu bílstjórar höfðu starfað lengi við skólana, þekktu orðið vel til 

starfsins og virtust hafa hæfni til að takast á við starfið innan þess ramma sem 

þeim er úthlutaður frá skólastjóra. En einhvern tímann þurfa nýir bílstjórar að 

taka við keflinu af þeim gömlu og þá er væntanlega betra að treysta á gott 

skipulag um skólaaksturinn heldur en að hlutirnir gangi vel af gömlum vana. 

Skólabílstjórum fannst þeir gegna mjög ábyrgðarmiklu starfi enda aka þeir 

við misjafnar aðstæður, þar sem vegir geta verið vondir og veður og færð 

mjög breytileg. Á sama tíma þurfa þeir að huga að því að allt fari vel fram 

meðal barna í bílnum. Athyglisverður punktur var að snjómokstur á sumum 

leiðum skólabílanna hófst ekki fyrr en eftir að skólaakstur fór af stað á 

morgnana. Það er verðugt umræðuefni milli sveitarfélaga og 

Vegagerðarinnar, sem hefur umsjón með akstri á vegum. Skólastjórarnir 

töldu að skólabílstjórar gegndu mikilvægu hlutverki við að meta stöðuna 

varðandi veður og ófærð þegar ákveða þarf hvort fella eigi niður skólaakstur 

á ákveðnum leiðum. Sums staðar jafngildir það því að aflýsa skóla en annars 

staðar er skólinn alltaf opinn fyrir þau börn sem búa það nálægt að þau þurfa 

ekki að koma með skólabíl. Hjá öllum var gott samstarf um þennan þátt, sem 

er mjög mikilvægt þar sem öryggi barna í skólabíl skiptir mjög miklu máli.  

Skólastjórar treysta bílstjórunum að mestu til að gæta að öryggiskröfum 

bílanna og að allir staðlar séu uppfylltir. Einn skólastjórinn hafði samt gert 

athugasemdir við merkingar á skólabílnum. Eftir skoðun kom í ljós að enginn 

af bílunum uppfyllti reglur um merkingar á skólabifreiðum en sumir voru að 

einhverju leyti merktir, þó ekki á fullnægjandi hátt og stóðust því ekki 

Reglugerð um merkingar á skólabifreiðum (nr. 279/1989, 2., 3., 4. og 7. gr.). 

Skólabílstjórarnir höfðu allir frekar neikvætt viðhorf gagnvart þeim reglum 

sem giltu um merkingar skólabíla, sem er vert að skoða hvers vegna er, en 

reglugerðin er vissulega mjög gömul og hefur verið í gildi síðustu 25 ár. Telja 

má að merking skólabifreiða sé einn hluti öryggisbúnaðar og ætti því að vera 

í lagi. Allir lögðu áherslu á notkun öryggisbelta sem einn af grundvallar 

öryggisþáttum barna í skólaakstri. Í reglugerð um notkun öryggis- og 

verndarbúnaðar í ökutækjum kemur skýrt fram að notkun öryggisbelta er 

skylda. Þar segir einnig: „Við skólaakstur skal ökumaður eftir föngum kynna 

fyrir farþegum mikilvægi þess að nota öryggisbúnað og leita í því efni eftir 

samstarfi við skólayfirvöld þegar börn eru farþegar í hópbifreið, sem skráð er 

til að aka skólabörnum“ (348/2007, 4. gr.). Mjög jákvætt var að heyra hversu 

vel skólabílstjórum hefur gengið í akstri í umferðinni og að engin alvarleg 

umferðaóhöpp höfðu átt sér stað á löngum ferli bílstjóranna, þrátt fyrir 

misjafna vegi, oft slæma færð og vont veður. Áhugavert var að heyra að í 

einum skóla hafði komið upp umræða, um að hafa gæslumann í skólabílnum, 

þeim sem var fjölmennastur, en af fjárhagslegum orsökum var það ekki hægt. 

Þess í stað hafði skólastjórinn farið nokkrar ferðir yfir veturinn með 

skólabílnum til að fylgjast með hvernig gengi með börnin, t.d. samskipti 

þeirra á milli og öryggisbeltanotkun, enda mjög erfitt fyrir bílstjórann að vita 

nákvæmlega hvað gerist aftarlega í stórum bíl. Sveitarfélagi er skylt að meta 

það hvort þörf er á gæslumanni í skólabifreið með hliðsjón af m.a. öryggi 

nemenda (nr. 656/2009, 5. gr.).  

Bæði skólastjórar og skólabílstjórar lögðu áherslu á stundvísi í skólaakstri 

og til að hún gangi sem best er mikilvægt að hafa gott upplýsingaflæði og að 

skipulag sé til staðar.  

6. Lokaorð 

Samkvæmt opinberum gögnum um skólaakstur felst starf skólabílstjóra fyrst 

og fremst í að aka nemendum til og frá skóla á öruggan hátt og framfylgja 

þeim lögum, reglum og samningum sem að því lúta. Eftir að hafa skoðað þau 

gögn sem við skólaakstur eiga kemur í ljós að ágætur rammi er um starf 

skólabílstjóra hvað varðar öryggiskröfur og búnað bifreiða og þær skyldur 

sem bílstjórum ber að framfylgja hvað þann þátt varðar. Hins vegar er lítið 

sem ekkert að finna um mannlega þáttinn eins og framkomu og samskipti 

milli aðila í skólabifreið hvort sem á við milli barna eða milli barna og 

bílstjóra, heldur ekki við aðra aðila svo sem sveitarfélög eða skólastjóra.  

Það er mat mitt af niðurstöðum rannsóknarinnar að þó skólaakstur gangi 

vel í skólunum þrem sem skoðaðir voru gæti ákveðins andvaraleysi meðal 

þeirra sem koma að skipulagi og eftirliti með skólaakstri. Lítið er um 

markvisst samstarf skólabílstjóra og skólastjóra og engin samræmd stefna er 

til hjá sveitarfélögum um tilhögun skólaaksturs, heldur bara lög, reglur og 

mismunandi samningar sem sveitarfélögin hafa gert. Sú niðurstaða bendir til 

að þörf sé á að Samband íslenskra sveitarfélaga, sem er rekstraraðili og 

vinnuveitandi grunnskóla, geri samræmdar reglur um tilhögun skólaaksturs 

sem öll sveitarfélög geta farið eftir, þó að ákveðið skipulag miðist við 

forsendur hvers skóla. Það gæti orðið til þess að auka skipulagt samstarf 

þeirra sem koma að skólaakstri og vera leiðbeinandi fyrir skólabílstjóra, 

skólastjóra, sveitarstjórn, skólanefnd og jafnvel fleiri. En samkvæmt reglum 

um skólaakstur í grunnskóla (nr. 656/2009, 3. gr.) er sveitarstjórn gert að 

setja reglur um fyrirkomulag skólaaksturs að fenginni umsögn skólanefndar 

og eiga þær meðal annars að taka mið af kennsluskipan, fjölda nemenda, aldri 

þeirra, samsetningu nemendahóps og umhverfisaðstæðum. Mjög misjafnlega 

var staðið var að þessum reglum við skólana og aðgengi að þeim gögnum 

sem um þetta voru til var ekki gott.  

Samkvæmt reglugerð um mat og eftirlit í grunnskólum og 

upplýsingaskyldu sveitarstjórna um skólahald (nr. 658/2009, 4. gr.) eiga 

skólanefndir í umboði sveitarstjórnar að gegna mikilvægu eftirlitshlutverki en 

öllu óljósara er hvaða reglur gilda um það.  

Samkvæmt reglum um skólaakstur ber skólabílstjóra að uppfylla ákveðin 

skilyrði til að geta hlotið starf sem skólabílstjóri en ekkert er getið um ábyrgð 

hans í reglunum. Þar er þess hins vegar getið að sveitarfélög beri ábyrgð á 

öryggi, velferð og hagsmunum nemenda í skólaakstri og að uppfylltar séu 

kröfur laga og reglugerða um umferðaröryggi (nr. 656/2009, 2. gr.). Einnig 

kemur það fram í grunnskólalögum (nr. 91/2008, 22. gr.) að sveitarfélög bera 

ábyrgð á skipulagi skólaaksturs. Samkvæmt sömu lögum (7. gr.) er 

skólastjóri forstöðumaður grunnskóla, stjórnar honum og veitir faglega 

forystu og ber ábyrgð á starfi skólans gagnvart sveitarstjórn. Honum ber að 

stuðla að samstarfi allra aðila skólasamfélagsins. Þar af leiðandi hlýtur 

skólastjóri að hafa ákvörðunarvald yfir skólaakstri og bera ábyrgð á skipulagi 

hans og þurfa að svara fyrir það. Skólabílstjórar hafa ákveðnum skyldum að 

gegna í starfi sínu og skólastjóri ber ábyrgð á að þeim sé framfylgt þar sem 

hann ber ábyrgð á starfi skólans gagnvart sveitarstjórn, enda ber skólastjóri 

ábyrgð á að grunnskólalögum sé framfylgt. 

Sú reynsla sem ég hef öðlast við akstur skólabarna og ekki síst ólík 

samskipti við nokkra skólastjóra var kveikjan að þessari meistaraprófsritgerð. 

Niðurstöður rannsóknarinnar sýna einnig að samstarfið milli skólabílstjóra og 

skólastjóra í skólunum þremur var á margan hátt mjög ólíkt,  það er  allt frá 

því að vera frekar lítið og tilviljunarkennt og upp í það að vera nokkuð 

skipulagt og markvisst. 

Niðurstöður rannsóknarinnar takmarkast við frásögn skólabílstjóra og 

skólastjóra um skólaakstur, ásamt því að draga saman fyrirmæli úr 

opinberum skjölum um starf skólabílstjóra, en fróðlegt væri að rannsaka 

einnig hvað foreldrar og ekki síst börnin sjálf hafa um skólaakstur að segja. 

Ég tel að huga mætti með markvissari hætti að líðan barna, sem sum hver 

eyða löngum tíma á degi hverjum í skólabíl, jafnvel eftir að hafa dvalið 

einhvern tíma í skólanum að loknum hefðbundnum skóladegi. 

Ég tel að skólastjórar þurfi að hafa stefnu varðandi skipulagt samstarf við 

skólabílstjóra. Skipulag skólaaksturs er mikilvægur hluti í starfsemi margra 

skóla og ekki alltaf hægt að treysta því að hlutirnir gangi vel eingöngu af 

gömlum vana. 

Ég læt mig verulega varða velferð og öryggi barna og vonast til að 

rannsóknin verði til að vekja upp frekari umræðu um akstur skólabarna sem 

er hluti af skólaumhverfi fjölda barna í dreifbýli. 

Skólaakstur á Íslandi hefur lítið eða ekkert verið rannsakaður. Í ljósi þess 

að við sameiningu skóla og lokunar heimavistarskóla hefur skólaakstur lengst 

mikið í sumum sveitarfélögum, væri þörf á að skoða nánar hvernig staðið er 

að skólaakstri í fleiri skólum. Einnig er þörf á að gera rannsókn á líðan þeirra 

fjölmörgu barna sem sitja sum hver marga klukkustundir í hverri viku á 

ferðum sínum í skólaakstri, jafnvel eftir að hafa þurft að dvelja í einhvern 

tíma í skólanum frá því að hefðbundnum skóladegi líkur. Áhugavert er að 

velta fyrir sér hvort mikill munur sé á því hvernig staðið er að skólaakstri, 

t.d.. milli landshluta, bæði hvað varðar aðkomu sveitarfélaga og skólastjóra 

að skólaakstri. 

Samkvæmt reglum um skólaakstur í grunnskóla (nr. 656/2009, 4. gr.) er 

heimilt að nýta almenningssamgöngur til skólaaksturs þar sem það á við. Það 

hefur verið gert á nokkrum stöðum hér á landi og væri vert að skoða hvernig 

það reynist og hvort á einhvern hátt er fylgst með þeim nemendum sem hefur 

verið gert að nota almenningssamgöngur á leið sinni í grunnskóla. 

Áshóll, 28. mars 2013 

Efni: Beiðni um þátttöku í rannsókn 

Ágæti viðtakandi 

Ég undirrituð er í framhaldsnámi við Háskólann á Akureyri og er um þessar 

mundir að vinna að rannsókn á hlutverki og starfi skólabílstjóra grunnskóla 

og samstarfi þeirra við skólastjóra. Leiðbeinandi og ábyrgðarmaður 

rannsóknarinnar er Rúnar Sigþórsson prófessor við kennaradeild HA. 

Tilgangur rannsóknarinnar er að afla upplýsinga um reynslu skólastjóra og 

skólabílstjóra af skólaakstri og samstarfi þeirra á milli og gögnum verður 

safnað með viðtölum við  þessa aðila.  

Með þessu bréfi óska ég eftir þátttöku þinni í þessari rannsókn. Beiðnin er 

send til skólastjóra og skólabílstjóra við grunnskóla þar sem aka þarf börnum 

með skólabíl daglega milli heimila og skóla. Viðtalstími og staðsetning verða 

ákveðin í samráði við þátttakendur. Viðtölin munu taka u.þ.b. 30–40 mín. og 

tíminn sem við þurfum því áætlaður 40–60 mín. í heildina. Í viðtölunum 

verður stuðst við viðtalsramma og er þátttakendum heimilt að sleppa því að 

svara ef þeim sýnist svo. Viðtölin verða hljóðrituð og í afrituninni er nöfnum 

og staðháttum breytt svo ekki sé unnt að rekja niðurstöður rannsóknarinnar til 

ákveðinna einstaklinga eða grunnskóla. Allar upplýsingar sem fram koma í 

viðtölunum verða meðhöndlaðar samkvæmt ströngustu reglum um trúnað og 

nafnleynd og farið verður eftir lögum um persónuvernd, vinnslu og eyðingu 

frumgagna. Þar af leiðandi verða niðurstöður rannsóknarinnar 

ópersónugreinanlegar. Þátttakendur geta hvenær sem er hætt þátttöku án 

útskýringa á ákvörðun sinni til rannsakanda. Rannsóknin hefur verið tilkynnt 

til persónuverndar. 

Virðingarfyllst, 

________________________________________ 

Anna Bára Bergvinsdóttir 

Meistaranámsnemi við Háskólann á Akureyri 

annab@mi.is 

Sími: 8943220 

Í hverju felst starf skólabílstjóra grunnskóla, hvernig líta þeir á  

hlutverk sitt og ábyrgð, hver eru samskipti þerra við skólann og hvernig 

reyna þeir að stuðla að velferð og öryggi nemenda? 

Viðtalsrammi – Skólabílstjóri 

Muna að nota: Hvernig þá?, hvers vegna?, nánar? 

Skólaakstur og skólabílstjórar 

Hversu lengi hefur þú starfað  sem skólabílstjóri? 

Hvernig er starfsemi þinni háttað - ert þú rekstraraðili skólaakstursins og ert 

þú verktaki eða launamaður í þínu starfi? 

Hversu margir bílstjórar starfa við þennan skóla og hvað þurfa þeir að fara 

um langan veg?  

Leggur þú áherslu á stundvísi í akstri og hvernig gengur þér að halda 

áætluðum tíma?  

Segðu mér frá starfi þínu sem skólabílstjóri, í hverju felst það?  

- Hvaða ábyrgð telur þú þig bera sem bílstjóri?  

- Er eitthvað sem þér finnst erfitt / erfiðara en annað í starfinu?  

- Hvað er skemmtilegast við starfið? 

- Er eitthvað sérstakt sem þú leggur áherslu á í samskiptum við börnin? 

- Hvernig eru samskipti barnanna í bílnum?  

- Geturðu fylgst með þeim eins og þú vildir? 

- Hvað með líðan barnanna – eru t.d. einhver bílveik – hvað gerir þú þá?  

- Hvað gerirðu / getur þú gert ef þú verður var/vör við einhver vandamál 

(ágreining, stríðni, einelti ...)  

- Gerirðu eitthvað sérstakt til að fyrirbyggja / koma í veg fyrir árekstra 

eða vandamál milli nemenda? 

- Hefurðu einhver samskipti við foreldra varðandi aksturinn og líðan / 

þarfir nemenda? 

- Er eitthvað í þessum efnum sem þú myndir vilja breyta? 

- Kannski er eitthvað fleira þarna sem þú veist betur en ég af reynslunni?  

Eru skólabílstjórar einhvern tíman boðaðir á námskeið sem haldin eru í 

skólanum?  

Segðu mér nú aðeins frá samstarfi þínu við skólann og skólastjórann varðandi 

skipulag og framkvæmd starfsins? 

- Hver er næsti yfirmaður þinn – er það skólastjórinn eða ...?  

- Ertu boðaður / boðuð á starfsmannafundi í skólanum? – sækirðu þá? 

 Ferðu í starfsmannaviðtöl? 

- Færðu upplýsingar frá skólanum sem varða börnin sem skipta máli 

fyrir starf  þitt sem bílstjóra?  

- Hefur þér staðið einhver fræðsla til boða í skólanum / á vegum 

skólans? – Hefurðu nýtt þér hana? Hefur hún verið gagnleg?  

- Fylgist skólastjórinn á einhvern hátt með störfum þínum?  

- Ræðið þið einhvern tíma saman um starfið, spyr t.d skólastjórinn um 

líðan og samskipti nemendanna í bílnum – hvort eitthvað hafi komið upp á?  

- Ef eitthvað kemur upp á í akstrinum – læturðu þá vita í skólanum eða 

heima hjá nemendum 

- Hvaða samskipti hefurðu  við kennara skólans?  

- Líturðu á þig sem starfsmann skólans? – Ef ekki hvernig skilgreinirðu 

stöðu þína gagnvart skólanum?  

Er eitthvað samstarf milli þeirra aðila sem stunda skólaakstur við þennan 

skóla?  

Ef skóli fellur niður af einhverjum ástæðum hvernig er þeim skilaboðum 

komið til barna í skólaakstri?  

Hér er opnuð samræðan um þemað öryggi og búnaður 

- Hvað gerir þú til að fylgjast með þróun mála í skólaakstri, svo sem 

þeim kröfum sem gerðar eru samkvæmt lögum, reglugerðum og samningum 

um skólaakstur? 

- Veist þú hvort allar skólabifreiðar sem notaðar eru við skólann 

uppfylla þær kröfur sem til er ætlast, svo sem öryggisbelti, merkingum á 

skólabifreiðum sé fullnægt o.fl.? Hvað með þinn bíl? 

- Hvernig er vegurinn á þinni akstursleið og hvernig er málum háttað 

varðandi það að ryðja veginn á veturna? 

Skólastjórinn 

Hver er yfirmaður skólabílstjóra? 

Hvernig fara samskipti þín við skólastjórann fram? 

Hér vantar mig fleiri spurningar, þær eru fyrir ofan undir liðnum skólaakstur 

og skólabílstjóri. 

Skólabörn sem eru farþegar í skólabíl 

Hvernig gengur með börnin í skólabílnum? 

Eru börnin stundvís í skólabílinn á morgnana? 

Ræðir þú einhvern tímann við börnin sem nota skólabíl um ferðir þeirra? 

Hvað gerir þú til að stuðla að öryggi og velferð barna í skólaakstri hjá þér?  

Hvað geturðu sagt mér um samstarfið við sveitarfélagið, skólanefnd og 

annað 

Finnst þér sveitarstjórn hafi næga innsýn inn í skólaakstur  til að ræða þau og 

segja til um þau t.d. þegar um útboð er að ræða eða þegar ráða á 

skólabílstjóra? 

Hvað er samið við þig til margra ára í senn þegar gerður er samningur við þig 

um akstur skólabarna? 

Veist þú hvernig eftirliti skólanefndar með skólaakstri er háttað? 

Kannar skólinn á einhvern hátt hvernig líðan barna í skólabíl er, ef svo er, er 

eitthvað gert með þær upplýsingar í samstarfi við skólabílstjóra? (T.d. 

sjálfsmat í Mentor) 

Olweusarverkefnið, er það til staðar og nær það til barna í skólaakstri? 

Skólareglur, gilda þær í skólabílunum  ef svo er hafa þá reglur skólans verið 

kynntar fyrir þér – tilkynnirðu brot á reglum til skólans? 

Er eitthvað samstarf milli þín og sveitarfélagsins í sambandi við akstur 

skólabarna? 

Er gefin út áætlun um skólaakstur og er hún í reglulegri endurskoðun og er 

hún öllum aðgengileg? Ef svo er hver gerir þessa áætlun og endurskoðar 

hana? 

Hver er það sem sér um að skólabörn mæti á réttum tíma í skólabílinn þegar 

hann fer frá skólanum?  

Er gæslumaður umfram bílstjóra í skólabílnum hjá þér? 

Veist þú hvort skólabörnum er ekið heim um leið og skóladegi lýkur eða 

þurfa þau að bíða eftir öðrum/eldri nemendum? 

Hvað er daglegur heildartími þeirra barna sem lengst koma að í skólabíl 

langur? 

 

Lokaspurningar 

Telur þú að hægt sé að bæta skipulag og framkvæmd skólaakstursins? 

Er eitthvað sem þú vilt að komi fram varðandi skólaakstur sem við höfum 

ekki rætt? 

Hvernig skilgreinir skólastjóri hlutverk og ábyrgð skólabílstjóra og 

hvernig stjórna hann starfi þeirra? Hvernig fer samstarf þeirra fram? 

Viðtalsrammi – Skólastjóri 

Muna að nota: Hvernig þá?, hvers vegna?, nánar? 

Skólaakstur og skólabílstjórar 

Komst þú að ráðningu skólabílstjóra við skólann? 

Komst þú að gerð verksamnings við skólabílstjóra í þessum skóla? 

Aka margir bílstjórar við þennan skóla og þurfa þeir af fara um langan veg? 

Eru örar breytingar á skólabílstjórum við skólann? 

Eru skólabílstjórar einhvern tíman boðaðir á námskeið sem haldin eru í 

skólanum?  

Finnst þér mikilvægt að skólabílstjórar leggi áherslu á stundvísi í starfi sínu 

og hvernig telur þú að þeim gangi að halda tímaáætlun? 

Boðar þú skólabílstjóra einhvern tíman á starfsmannafundi og sækja þeir þá?  

Skólastjórinn 

Getur þú sagt mér hvernig þínu starfi í fyrirkomulagi skólaaksturs er háttað? 

Hver er yfirmaður skólabílstjóra?  

Hvernig lítur þú á starf þitt sem ábyrgðarmann yfir skólabílstjórum?  

Hvernig er samstarfi þínu við skólabílstjóra háttað? 

Hvernig fara samskipti þín við skólabílstjóra fram? (Í gegnum síma, 

tölvupóst, í viðtölum??)  Muna samræma spurningar við bílstjóra 

Kemur þú upplýsingum til skólabílstjóra varðandi börnin sem geta skipt starf 

hans máli sem skólabílstjóra?  

Starfsmannastjórnun þín sem skólastjóra, nær hún til skólabílstjóra? 

Tekur þú starfsmannaviðtöl við skólabílstjórana?  

Líturðu á skólabílstjóra sem starfsmenn skólans? – Ef ekki hvernig 

skilgreinirðu stöðu þeirra gagnvart skólanum?  

Ræðir þú einhvern tíman við skólabílstjóra um starfið, spyrðu um líðan og 

samskipti nemenda í bílnum og hvor eitthvað hafi komið upp á?  

Hefur skólabílsjórum staðið til boða einhver fræðsla í skólanum og ef svo er 

hafa þeir nýtt sér hana?  

Veist þú hvort er  eitthvað samstarf milli þeirra aðila sem stunda skólaakstur 

við þennan skóla?  

Hefur þú prófað að sitja í skólabíl sem ekur börnum í þennan skóla? 

Hvernig heldur þú að börnunum í skólaakstri líði í bílnum?  

Hvernig heldur þú að samskipti þeirra á milli fari fram og einnig þeirra við 

bílsjórann?  

Hvað heldur þú að bílstjórarnir geri þegar upp koma ágreiningsmál í bílnum 

eða um aksturinn við t.d. foreldra?  

Hefurðu einhver samskipti við foreldra varðandi aksturinn og líðan / þarfir 

nemenda?  

- Er eitthvað í þessum efnum sem þú myndir vilja breyta? 

- Kannski er eitthvað fleira þarna sem þú veist betur en ég af reynslunni?  

Þegar skólastjórar á svæðinu hittast, er einhvern tíman talað um skólaakstur?  

Ef skóli fellur niður af einhverjum ástæðum hvernig er þeim skilaboðum 

komið til skólabarna sem nota skólabíl?  

Veist þú hvort skólabifreiðar sem notaðar eru við skólann uppfylla þær kröfur 

sem til er ætlast, svo sem öryggisbelti, merkingum á skólabifreiðum sé 

fullnægt o.fl.?  

Á hvaða hátt fylgist þú með störfum skólabílstjóranna?  

Er eitthvað sem þér finnst erfitt við að eiga varðandi akstur skólabarna?  

Skólabörn sem eru farþegar í skólabíl 

Ræðir þú einhvern tímann við börnin sem nota skólabíl um ferðir þeirra? 

Hvað gerir þú til að stuðla að öryggi og velferð barna í skólaakstri við þinn 

skóla? 

Í hvernig sambandi ert þú við foreldra barna í skólaakstri? 

Samstarf skólastjóra við sveitarfélagið, skólanefnd og annað 

Veist þú hvernig eftirliti skólanefndar með skólaakstri er háttað? 

Kannar skólinn á einhvern hátt hvernig líðan barna í skólabíl er og ef svo er 

hvernig og hvað er gert með þær upplýsingar? (Mentor?) 

Olweusarverkefnið, er það til staðar og nær það til barna í skólaakstri? 

Skólareglur, gilda þær í skólabílunum? 

Er eitthvað samstarf milli þín og sveitarfélagsins í sambandi við akstur 

skólabarna? 

Er gefin út áætlun um skólaakstur og er hún í reglulegri endurskoðun og er 

hún öllum aðgengileg?  

Hver er það sem sér um að skólabörn mæti á réttum tíma í skólabílinn þegar 

hann fer frá skólanum? 

Er gæslumaður umfram bílstjóra í einhverjum af skólabílum við þennan 

skóla? 

Er skólabörnum ekið heim um leið og skóladegi lýkur eða þurfa þau að bíða 

eftir öðrum/eldri nemendum? 

Hvað er daglegur heildartími þeirra barna sem lengst að koma í skólabíl 

langur? 

 

Lokaspurningar 

Telur þú að hægt sé að bæta skipulag og framkvæmd skólaakstursins? 

Er eitthvað sem þú vilt að komi fram varðandi skólaakstur sem við höfum 

ekki rætt? 

